MURÁŇ
SRAZ

   6.55 zastawił cug w Jabłónkowie. Jo se dziwoł z okna, kaj je tyn zbytek, co mioł zy mnóm jechać a óni nigdzi. Zacznył jo być nieciyrpliwy. Rozmyśĺoł jo, jak to wyrzeszić, jak óni nie przijdóm. Doszeł jo ku tymu, że zajadym do Bocanowic. Jak nie bedóm ani tam, tak wylezym a pujdym ku chaupie. Ale tu mi z radości aż serce podskocziło. Widzioł jo trzi postawy z baglami, jak to majóm namierzóne ku ostatnimu wagónu. Konecznie prziszli a jo se jim swierził, żech mioł obawy, że se uż nie dostawióm. Óni se mi wyśmioli a powiedzieli, że tyn cug stoji 10 minut w Jabłónkowie. Lajosz, Anioł a Grzibek se naciśli z mojóm gitaróm do kupeczka. Za Chwile prziszeł Kowoł z Aldarym, kierzi przed chwilóm odeszli od pipy. Wypili my kapke wina z czutory a cug se rozjechoł.

DO ŽILINY
   Dojechali my do Žiliny. Bagle my chynyli na banhof do uschowny a szli se kupić jizdenki. Wszecy se kupowali do Banski Bystrice, yny jo musioł być ekstra a kupił żech se do Bystrice Banski. Potym my se wyrazili podziwać do ulic. Przechodzali my ulicóm Masarykowóm. Hned zkraja jo se kupił piynć „korbaczowów“ a dobrze  se na nich szmaknył. Dziwali my se po auzlagach hudebnin, obuwi a podobnie. Byli my se aj w knize spytać na mape Muraňskigo Pogórzo, ale to tam ni mieli. Jak my przechodzali kolem „starožitnictví“, tak my se myśleli, że tam można bedóm mieć stare mlyko od pyndziałku, albo zepsute miynso, ale ani jedno ani drugi tam ni mieli. Tak my szli do Prioru. Tam my se potkali z Mikim a jako wandracy my se szli podziwać, jaki tam majóm ancugi. Zhruba my oszacowali towor a przeszli do Zverexu. Aldar z Aniołym tam kupili żwikaczki dlo swojich czokli. Były to asi patnościcyntimetrowe tyczinki pry ze suszónego bizonigo miynsa. Aniołowi se to hned wysypało na ziym. To my uż mieli brać jako piyrszi „wystražné znamení“. Przi wychodu było napisane: živý tovar nevymeňáme. Jo tam hned ku okiynku zebroł Kowoła a pytoł jo tóm babe, co tam prawie nie była, aby mi go wymiyniła. Przed Zverexym padła eszcze tako reklama, kieróm zagłosił Anioł: Nesedejte na zábradlí, může se zlomit. Je zhotoveno z Třinecké oceli!
   W trafice nóm Aldar kupił aktualnióm mape a asi dwacet minut my se grzebali w ksiónżkach. Grzebali by my se deli, ale Grzibkowi zacznyło bulić, tak nas tamstyl wysmyczili. Hned żech jim wynadoł, że mie tamstyl wysmyczili jak dziecka ożrałego tate z gospody, kierymu eszcze zacznóm wyczitać, że fórt yny siedzi miyndzy tymi ksiónżkami a że go potym z nich boli głowa. A to tak, że se mu rano nie chce ani stować do roboty.
   Byli my aj w kościele. Tam ale były szklanne wchodowe dwiyrze zamknióne, także my tego moc nie widzieli. Szli my chladać gospode, aby my se mógli najeść. Jo mioł za sebóm konzerwatorz, tak jo ich wszeckich na to upozornił. Obrócili se a była tam fakt. Stawili my se do tuzexu, ale tam ni mieli nic pro nasze fajnowe łepy. Kole rynku my doszli aż do hostinca na Brane. Tam my dali szejść kapuśnic z rożkym a zapijali to Ostravarym. Jak my se wracali ku nadrażu, tak my odbyli u prioru somraka, kiery se chcioł od nas pojczać 70 Kčs. My mu prawili, że my sóm na ceście piyrszi dziyń a zaczli my mu ukazować nasze ostatni drobne. Doszli my na banhof. Wycióngli wiecy z uschowny a nalyźli do cugu, kiery tam uż na nas czakoł.
VRÚTKY
   Za niecałej pół godziny cug zastawił we Vrútkach. W kupeczku zacznył wladnyć chaos. Jo yny rzwoł: gitare, gitare! Kowoł z Grzibkym tam zaczli klnóć a Lajosz też tam cosi chrochtoł. Zato Anioł z Aldarym se grali na takich tatów a dowali nóm najewo, że robimy ostude. Kónecznie se nóm podarziło dostać z kupeczka, ale do chodby se uż zaś ciśli ludzie, także my ni mógli wylyźć a musieli my poczkać aż tam wszecy zalezóm a potym my se z biydóm wyszkrobali. Dwie nejduleżiciejszi osoby strasznie ohrnowały nos nad naszim chowanim, tak my tymu z Kowołym dali teczke. Prziszli my za nimi a z ważnym wyrazym twarze my im powiedzieli, że by my se im chcieli omówić. A to my se trefili do czornego, bo tym my ześmiysznili jejich ważność, na kierej óni se tak zakłodali. Na nadrażu my zaszli do bufetu na jednego dobytczana. Ku tymu my se eszcze pro zmiane dali po kapuśnicy. Nazew stanice my przekryncili na Drótki.
   Mie tam szkarednie potropiły strzewa. Szli my ku cugu. Przechodzali my kolem trzóch wojoków a tyn jedyn z nich tak zaśniónie powiedzioł:
- Už sa těším, keď já pojděm takto o rok na vander.
   To mi strasznie przipómniało moje pocity na wojnie, jak jo w sobote chodził po nowiny a wdycki my se na nadrażu stawowali na piwo. Tam my strasznie zawidzieli czundrakóm, kierzi se plyntli po banhofie.
TUNELY

   Nastómpili my do ostatnigo wagónu. Niż my se rozjechali, tak jo wycióngnył gitare a zacznył grać. Na dalszi zastawce tam nastómpiło bardzi wiyncej ludzi. Isto jechali z roboty. Miyndzy nimi był starzik, kiery piynć minut twierdził, że je Jánošík. Dziesiynć minut był Winnetou a zbytek czasu, niż se mu podarziło wysiednyć, tak był jednym ze siedmi statecznych. Gitare jo po pore ukazkach schowoł a zacznył jo podrzymować.
   Jak jo se obudził, tak było w cugu kromie nas ganc prózno. Jechali my nadhernóm krajinóm. Kole nas góry, skały a każdóm chwile my byli w tunelu. Przez jedyn z tych tunelów my jechali asi patnost minut. Z jednego my se dostali, chwile światło a uż my byli w drugim. Jak se nóm z tej ćmy podarziło wyjechać, tak my zaczli szić bude na Aldara. Nagłos my se za jego plecami bawili, że se nalywómy po półce. W jednym tunelu se nóm to podarziło a kapke aj rozloć. Jak było światło, tak ón se postawił a chcioł nas zpierdnyć, ale nejpiyrw na nas chynył taki przisny rewizni pohled.

   Eszcze miyndzy takimi dwóma tunelami my zażili niewszednióm wiec. Wyjazd z  jednego tunela, wjazd do drugigo. Zlewa a zprawa skały, dwie koleje. Na jednej nasz cug, kiery tam asi na dwacet minut zastawił. Na drugi koleji stoł ruski transport z ruskimi tankami. Był tam aj jedyn wagón zwany dobytczak a w nim sowietskije soldaty. Mie tak napadło, co gdybych tam pod tyn jedyn tank weproł dymownice. To jo ale pro jistote nie zrobił, bo by to trzeba aj mógło skónczić palbóm ze samopalu. Cug se rozjechoł a my przejyżdżali kole nich. Anioł im rynkami ukozoł taki to gesto, pómocy kierego se wyjadrzuje cosi jako „móm was w prdeli!” Ci co majóm domow kajsi na daleki Kamczatce to jaksi dziwnie pochopili, bo se na nas uśmiychli a zaczli nóm kiwać. Zbytek czasu, niż my dojechali do Banski Bystrice, my se bawili o romanach Joża Nižňanského a rozebrali my mimo to aj Čachtickóm paní a Spišské tajomstvo.
BANSKÁ BYSTRICA

   W Banski Bystricy my zaś chynyli pinkle do uschownie a zaszli pojeść do nadrażnigo bufetu. Tam my se dali segedinski gulasz, z kierego jo mioł delszóm dobe nasledki, czymuż pómógło aj czobolski piwo. Dwo z nas - Aldar a Anioł, tam mieli kamratki, tak ich chcieli nawszcziwić. Szli my pozjiszczować autobus. Pytali my se Jánošíka, kiery tam stoł wedle wysochany z kamiynia, o kierej nóm to jedzie. Ón był sice mistni, ale na to nóm nie umioł odpowiedzeć. Byli my donucóni to wyczitać. Aj se nóm to podarziło. Autobus przijechoł a my do niego naskoczili. Jechali my ganc na drugóm stróne Banski “Wyndrynie” na jakisi sidliszcze. W busu my mieli kapke problemy z człowiekym barwy ipy. Jak jo se tak wszimoł okoli, tak jo zjiścił, że tam je strasznie moc pieknych dzieuch. Barak my naszli, ale w nim żodnego. Ci dwo chcieli iść chladać tyn drugi barak, ale nie wiedzieli, kaj je. Tak my se z nimi rozeszli a szli my zpatki na autobus ku nadrażu. Tamstyl my se wyrazili podziwać kapke na miasto. Mieli my dobróm nalade, tak my każdego Słowioka zdrowili. Asi po sztyryceci minutach my se wrócili na banhof. Tam uż na nas czakoł Aldar z Aniołym a powiedzieli nóm, że ich nie naszli. Rozhodli se, że tam zajadóm eszcze roz, ale kapke nieskorzi.
II. CENOWO SKUPINA

   Szli my na chwile siednyć do dwójki a zaczli toczić piwa. Po drugim piwu ci dwo kwacy odeszli zaś na nawszczewe a my tam zostali sztyrzo. Zrowna se tam po westybulu pohybowały dwa pofiderne żiwly. Jedyn bedna z dłógimi włosami a tyn drugi typ zchacharowanego Cygóna. Obo poznaczóni chlastym a twardym kryminałym. Wlyźli do dwójki a siedli se ku dwiyrzóm ku stołu. Za chwile nas zaczli pozorować. My kapke znerwoznieli a snażili se jich ignorować. Czakali my, że asi wzniknóm jakisi problemy. Ale dziej zmiynił napity starzik, kiery tam prziszeł asi godzine po nich. Wlóz do postrzodka dwiyrzami a chcioł tamstyl wylyźć oknym. Óni jak go widzieli z taszkami pełnymi nakupu, tak go hned zawołali ku sebie a spuścili z nim debate. Nieskorzi my se wszimli, jak ón eszcze wycióngnył szrajtofle nabitóm bankówkami a ukazowoł jim wypłatni listek. Za jakómsi chwile, a to uż była bito ćma, prziszli Aldar z Aniołym a prawili, że zaś pojadymy tym samym busym a za miastym przespimy u chaty tych dwóch dzieuch.
NOC I
   Wyszli my przed banhof a czakali na autobus. Eszcze my widzieli tych dwóch żiwlów, jak wyszli z nadrażo a miyndzy sebóm smyczili tego napitego starzika. Z tym borokym to najisto nie dopadło dobrze. Przijechoł autobus. Ceste jo se zkrócowoł wzajemnyn se dorozumiywanim pómocy oczi z jednóm perełkóm z krajskigo miasta. Na konecznej my wystómpili. Dały se tam z nami do rzeczi dwie młode myszki. Pytały se nas, kaj idymy. My im odpowiedzieli, że to na dzisio eszcze sami nie wiymy. Óne były przekwapióne:
- A to sa v takomto čase chodí na čundre?
   Eszcze my se z nimi bawili o tematach maturitnich pisemek, bo prawie w tyn dziyń se pisały z ruszcziny a rozłónczili my se. Jak jo se podziwoł na zygarek, tak było prawie 22.00. Wybrali my se na chladani noclegu. Szli my fórt od miasta do kopców. Pruwodcy tuszili, że idymy dobrze. Szkoda że yny tuszili, bo w nocy my tego fleka stejnie nie naszli. Tak my po dłógim pochodu na łónce pod strómami schynyli bagle a rozbalili se na nocleg. Na ziym my chynyli slidy a celty. Niż my szli spać tak my eszcze wypili piyrszóm z piynci półlitrówek rumu nami pomianowanóm na Półknego. Potym my wlyźli do spacaków. Jo se tam eszcze do niego ćpoł deke a było dobranoc. Na Banskóm “Wyndrynie” był z tej grapy, na kierej my spali, krasny rozhled. Miasto w nocy. Czas był piekny. Na niebie pełno gwiozd. Ku ranu nóm uż sice była kapke zima, ale spało se dobrze. Stanyli my przed szóstóm. Hónym my se zbalili a szli na autobus. Po mieście se zaś pohybowało kupa młodych myszek. Dojechali my na nadrażi a hned wlyźli do bufetu. Dali my se grochowóm polywke a po wielki kofoli. O ósmej nóm tamstyl wyjyżdżoł cug, kiery jechoł przez “Brezle”.
NA WYCHOD

   Nasiedli my do niego. Zarowno z nami tam nastómpiły  trzi dzieuchi, kiere asi niedowno mógły dostać obczanki. Jo wycióngnył gitare a zacznył żech wypalować jednóm ze Žbirkowych pieśniczek z przegnanym ironickim nadechym. Ale jak jo zacznył wyć Izidora, tak zabuchły za sebóm dwiyrze a szły o wagón dali. Je widzieć, że na czobolach ni majóm „smysl pro umění”. Cug se rozjechoł a jo pokraczowoł w graniu.
   Za chwile prziszeł sprievodca a prawił, że na dalszi stanicy zaczino wyluka, także pojadymy nahradnión doprawóm - autobusym. My tymu byli samozrzejmie strasznie radzi. My a eszcze hafo ludzi wystómpili. Czakali my isto trzicet minut na bus. Hned wedle nadrażo był jakisi podnik a tam jo piyrszi roz w żiwocie widzioł na wolno pohybować se basmana w czornych mónterkach. Przez pleca mioł bioły pruh. Konecznie doraził autobus. My se do niego narwali, choć z tóm gitaróm a rukzakym to nie było nic przijymnego. Nakóniec se mi tam podariło aj siednyć. Po takich dwaceci minutach my zaś przestómpili na cug. Cesta do Červenej Skály przebiegała w klidu a nawiyncej w przijymnej społeczności obywatel tamtego kraja, kierz mówili nóm niezrozumianym jynzykym a wszecy byli barwy ipy. Jo mioł pocit, jak gdyby my przijyżdżali kajsi na Sicilie. Eszcze jo se pytoł synków, czi my uż sóm fakt tak blisko madziarskich granic.
ČERVENÁ SKÁLA

   Koneczno stanica naszi dobrodrużnej wyprawy była Červená Skála. Zaszli my se tam do sklepu kapke rozszyrzić prowiantni zasoby a dać se po piwku. Gospode my z bezpecznostnich duwodów raczi wyniechali. Piwo abnormalnie szmakowało, bo było znaczki Urpín. Jeszcze my poswaczili a nacznyli drugóm butylke Półknego. Jo se z Aldarym eszcze zaszeł podziwać do bliskigo kościółka, kiery był w sómsiedstwie ze sklepym a z kierchowym. Musim prziznać, że co se tycze barwy obywatelstwa, tak było na cintorinie strasznie mało grobów, co też ale może świadczić o tym, że se tam mortwi powalujóm po lasach a inszich miejscach. Kościółek tam był piekny, ale hned u wchodu mie zaraziła tabulka tego smyslu, że gdo w kościele mówi tak je ”lotor” a czako go „záhuba”. My ciche powahi se to tam przeglóndli a wrócili se ku partyji. Naszim dalszim woditkym miała być modro znaczka a prostrzedim dziwoczina. No a po tymto strucznym uwodu se społu wydómy chladać naszóm znaczke.
PIYRSZI DOJMY

   Po delszi uwadze kieryndy by my wlastnie mieli iść, my doszli ku kamiyniołómu. Eszcze przedtym my se urczili dzisiejszi cil naszigo pochodu. Był to kopiec Šingliarovka wzdalóny dwie a trzisztwierci godziny od rozdzielownika cest, od kierego my wyszli. Znaczka se nóm za chwile ztraciła. Doszli my ku jakimusi łómu. Przez niego ciyk potók a w nim było aj pore pstróngów. Szli my koło niego a konecznie my narazili na modróm znaczke. Ta nas z łómu wykludziła a my pokraczowali po asfaltce na wyrch ku lasu. Cesta szła kole łómu ku wyrchu, także my za niecałej pół godziny widzieli Červenóm Skále z jejim pestrym obywatelstwym z ptoczi perspektywy. Pod nami se rozpinało wedle łómu nadrażi, kościół z kierchowym, sklep, cesta, kole ni pore chaup a my szłapali jak chłopi. Konecznie asfaltka skóncziła a my se dostali do lasa. Przedtym my byli dość tak rozcióngnióni, tak ci co byli w przodku poczkali na zaostalców a potym my se dyrżeli uż pokupie.
KUŘE STOKRÁT JINAK

   Jak my zatoczali, tak mi buchnył do nosa hnusny pach przipóminajóncy chynć magi. Rozmyślali my, co też to może być a za chwile se nóm dostało wyświetlynio. Kónsek dali od cesty stoł barel z umielej hmoty. Taki sóm, jaki był na wojnie na humus. No a my se szli podziwać na jego obsah. Było to odporne. Był przesypany urzezanymi kurzimi raciami a z tego se eszcze wiynkszo kupa powalowała po nawilgłej ziymi. Smród z tego nas pronasledowoł eszcze pieknóm chwile. Bardzi zniechyncyni my tamstyl odeszli. Po jakisi chwili my stoli na wielki łónce. Były tam napichane do ziymie drzewiane kuligi a na nich było napichane siano. Cosi podobnego jako ostrewki. W postrzodku łónki stoł jedyn krmelec a takich sto metrów dali był jeszcze jedyn stary, zchatrały a zesypany. Z dalki wyglóndoł jak Arka Noego. My u cesty schynyli bagle a szli to przezkumać. Po ziymi było pełno jelynich bobków a każdy z nas mioł nadzieje, że uwidzi jejigo autora.
   Drsne przebudzyni ze sna. Była to tatrówka. Za nióm jechała drugo. My byli daleko od cesty, tak my ze strachym pozorowali, czi nóm nie zebieróm rukzaki. Ale óni bez powszimniyncio pokraczowali w ceście. My se też powiedzieli, że by my mieli pokraczować ale zaś pro zmiane pieszo.

ZDECHLINY

   Dalszi odpoczinek my zrobili przi zakładach jakisi starej chałpy. Tam my dali Półknego a Aldar z Kowołym se szli podziwać za shozami. Prawie jakosi w tej dobie, jak my se zaczli przesuwać, tak se zaczła wybiyrać pogoda. We śniegu my uwidzieli stopy. Przirodowiedcy twierdzili, że to sóm od wilka. Jo se prawim, no to je fajne, eszcze wilk tu chybioł. To tu asi bedóm zażitki jak na Aliaszce. A uż jo se widzioł, jak stojim u ognia a zapolónym patykym rozganióm wściekłe wilki. Z uwah mie wyrusził głos: dziwejcie, zdechło krowa...
   Jo prawił, że to beje asi kupa gliny a na ni zbytki śniegu. Ale nienadarmo my ze sebóm smyczili dalekowidz. Przeca yny jo se mylił. Prziszli my ku tymu a zy mnóm to tak yny ztrzynsło. Do tej doby jo mioł wybornóm nalade a kupe elanu a żiznie. Ale to co jo tam widzioł, było straszne. Ta zdechło krowa miała isto wrónami wydziubane oczi a nawiyncej była yny czynścióm piynciczlennej uzawrzónej społeczności bez żiwota. Wedle ni leżała głowa od kónia a z karku ji jeszcze tyrczoł kryngosup. Kónsek od tego było rozszarpane jego ciało. Miejscami było widać żebra a rozkuchane wnyntrzności. Nogi leżały też oddzielóne a mirnie pokrczóne. Na samym kraju leżały trzi owce. Hnus je słabe słowo na popisani tego obrazu. Leżała brzuchym nawyrch a nogi miała rozrażóne. Barwe miała ganc sinóm. Mie z tego sproście nacióngło. Tela rozkladu widzieć naroz. Jo se snażił na to nie dziwać. A ci magorzi se eszcze u tego focili. Jo je tego nazoru, że ta infekce co z tego wyzarzuje, se musi uż yny tymu, co beje tyn film wywołować, wrazić do ciała. No a my se takich trzicet metrów od tego nabrali ze studziynki do czutor wody. Potym zy mnóm nie była delszóm dobe rzecz. Zrobiło to na mie zły dojem. Było mi z tego źle. Nalada mi strasznie głymboko klynsła.
ZAŻITEK

   Na drugi strónie polany stoł eszcze jakisi drzewianny srub. Szli my se do niego podziwać. Jo uż mioł obawy, jeśli tam nahodou nie beje jakisi wisielec, tak jo tam raczi nie lóz piyrszi. Chwałabogu tam nic nie było. Schodzali my dołu ku dalszi łónce przez las a jak jo tak rozmyśloł nad tym świnstwym, co tam leżało, tak mały Kopajda półgłosym zagłosił: - 

- O! Kóń!

   My se tam wszecy obrócili. Kóniowi to podobne było, ale lisziło se to od niego takim detajlym. Miało to rogi. Cosi nadhernego. Popiyrszi w żiwocie jo widzioł we wolnej przirodzie jelynia. Tyn se nas naszczynści nie wszimnył, tak go Aldar zacznył zwieczniować. Jo se od nich jako od stojóncej skupinki oderwoł a chcioł jo se ku niymu przibliżić po indiansku. Jak jo se ku niymu przibliżił na takich dwacet metrów, tak jo zacznył schybować rukzak za chuze a wiyncej se wienowoł tej czinności, niż tymu, co móm pod nogami a szłapnył jo na suchóm gałónzke. Tak to yny zatrzeszczało. Podziwoł jo se na parohacza, tyn z klidym przerusził pastwe, podziwoł se na mie, wyplynził jynzyk, otocził se a z klidym se pómalućku odkroczoł do lasa. Za plecami se mi ozwały hlaszki we smyslu, żech je hajzel, boch go wypłosził. Ale moja nalada se stejnie zmiyniła z tej radości, żech widzioł króla lasów w dobróm tak hónym, jak chameleon miyni barwy.

BETLYMEK
   Na dalszi łónce było tela krokusów, że przi nejwiynkszi zostrzónej pozorności nie szło na kierysi z nich nie szłapnyć. Słónko świyciło wysoko nad strómami. W postrodku łónki była w miynszi dolince skałka. Ale to nie była obyczejno skałka. Kolem ni w tej trowie posiotej krokusami były kamiynie a tym, że ich tak nazywóm, tak ich urażóm. To były ganc perły! Jedna piekniejszo niż drugo. Barwy były czornobiołej a były jakoby na obieżnej draze tego nejskwostniejszigo skwostu, to jest skałki, kiero se nachodzała we spóminanej dolince a była obrosło mechym a smreczkami. Ty smreczki były jeszcze porosłe strzybrnym liszejnikym a u piynt tej skałki była eszcze zamarzło studziynka. Cosi tak krasnego jo eszcze nie widzioł, ale nejwiyncej se mi podobało, jak my se tam pod to wszecy postawili a ganc my spłynyli z przirodóm. Jak jo ich focił, tak mi to doszło. Betlymek. Cosi ganc podobnego, jak bywo w kościele na Wilije. Eszcze dłógo my tam stoli a wubec se nóm tamstyl nie chciało odchodzać. Ale byli my donucóni, bo my potrzebowali nónść jakigosi fleka na taborzyni.

WIECZÓR

   Konecznie my doszli na Šingliarovke. Chcieli my pokraczować dali, ale tam była tabulka, że trzisztwierci godziny tamstyl je hajenka a my byli w chrónionej krajinnej oblasti. Tak my se raczi wrócili pół kilometra zpatki a na wielki łónce my se wybrali fleka na utaborzyni. Było to zamiernie kapke bokym od znaczki. Siedli my se hned wedle lasa a dali my se po półce. Przi tym my zaczli debate o tym, że człowiek se może po swoji śmierci przewcielić do jakigosi zwiyrzyncia. Trzeba tacy ci, co pytlaczili, albo płoszili zwiyrzynta, se przemiynióm naprzikład za tego jelynia, co beje do niego zasłóżono kora, bo na własnej skurze pozno, jaki to je pocit, wygibać se ludzióm. Po rozwiedzyniu tej uwahi my se zaczli chytać roboty a stawiali my strzechi nad głowami. Anioł, Aldar a Kowaljonok se rozhodli, że bedóm spać w tropiku. Jo Lajosz a Czipczapczok (Grzibek) se chycili stawianio stanu. Lajosz robił kuliki a my dwo rozcióngali hadre. Jak my to uż mieli wszecko gotowe, tak my zaczli rozbalować wiecy. Grzibek z Lajoszym skłodali ogiyń, jo se brnkoł na gitare a Aldar z Kowołym szli do lasa za shozami. Jak prziszli, tak Kowoł dyrżoł w rynce jedyn paroh, ale był uż pierónym stary.
   Ogiyń uż był rozfachczóny, rozkroczka wbito do ziymie a w trowie był wyloty dziynki naszi nieszikowności cały obsah kotlika, coż uż była wrzónco woda na polywke. Tak Grzibek szeł eszcze roz nabrać śniega do kotlika, bo wody nablisku nigdzi nie było. Jak tam grzeboł z tym kotłym zrowna wedle naszigo stanu, tak nas tam wszeckich zawołoł a rynkóm na cosi w tym śniegu ukazowoł. Stopy! Ale jaki! Były wiynkszi niż popielnik a cióngły se do lasa hned wedle naszigo stanu. Eszcze że były stare. Nie zbywało nic inszigo, niż se prziznać, że to był niedźwiydź. Moc zażitków jak na jedyn dziyń. Cygóni, kurzi nogi, zdechliny, jelyń, stopy od niedźwiedzia a jak na potuplowani tego wszeckigo se z dalki zaczło ozywać wilczi wyci. My uż tak zaczli uważować, co gdyby tam w nocy, albo rano prziszeł. Można że tuteryndy każde rano chodzi do miasta po gazete. Każdy z nas se wychladoł stróm, na kiery przed nim uciecze. Jo se powiedzioł, że jak nas przekwapi, tak zagrajym mortwego. Potym Lajosz opowiedzioł takóm historke, co se stała kajsi na Lyskim. Babka, co nie umiała chodzić inaczi niż o bierłach, odpocziwała pod wysokim strómym. Z krzoków naroz wystrzelił niedźwiydź. Ta se z tego śmiertelnego strachu wyszkrobała aż na sóm ciupel tego smreku. Potym jóm tamstyl musieli schybować. Także człowiek mo w sebie strasznie wielki rezerwy siły, ale ty poużiwo yny w tej stresowej sytuacyji. Miyndzy czasym, niż se uwarziła woda, tak my se opiykli po kónsku wórsztu. Jo se eszcze opiyk cebule a dopili my drugi obsah czutory.
NOC II
   Puścili my se do kotlika pełnego polywki. Dało nóm to dość zabrać, niż my go wypróżnili. Z dalki se każdóm chwile ozywało wilczi zwyjani, tak jo doł nawrh, że by my se mógli opowiadać horory. Piyrszi gdo był proci tymu, tak to był Anioł. Za nic na świecie to nie chcioł posłóchać, ale samymu kajsi siedzieć, z tego mioł eszcze wiynkszi strach, także mu nic inszigo nie zbywało. Około 23.00 my ogiyń zaloli a szli do pelechów. Eszcze ze spacaków my kapke naladzóni obsahym trzeci czutory se zaczli straszić nawszczewami dzikich zwiyrzónt a zahrobnich prziszer. Nie było by akurat moc przijymne, gdyby było słyszeć ze spanio zabuczyni krowy a jo by otworził oczi a we stanu by była wrażóno ta krowsko głowa bez oczi a rżoł by tam tyn kóń rozebrany jak rubikowo kostka. No a koło niego by se tocziły ty owce w rozkladu a każdo z nich by miała kole karku dzwóneczek, kiery by robił straszny rachot. Podarziło se mi usnyć.

   Rano mie obudził straszny krawal. Nie wiedzioł jo, o co se jedno. Nieskorzi my dziepro z Aldarowego opowiadanio zjiścili, co to było. Jak ón tam społ wedle Anioła, tak asi fuknył wiater do tropika a Aniołowi uderziło płótno do twarze. Ón na noc zabezpieczóny niebezpiecznymi myszlenkami se musioł eszcze z porzóndnie nierozebranego spanio domyśleć, że mu szłapnył na twarz jakisi obywatel lasa a zacznył szkubać z Aldarym, co obudziło aj Kowoła a wołoł o pómoc. Malem im to zbulało tropiko a dało im to dość roboty, niż se im podarziło Anioła uklidnić. A jak uż musieli óni wylyźć z tych spacaków, tak ich mierziało, że my w nich eszcze wegetujymy. Zaczli nóm wycióngać kuliki od szniur, także stan se zacznył bulać. Tym nas też donucili, aby my wyskoczili rownymi nogami do krasnego rana.
SEN

   Było kolem siódmej godziny. Na polu było strasznie pieknie, ale eszcze mróz. Była to jedna ze sztyróch nocy, w kieróm mi była zima. Jak my skludzali stan, tak tyczki były omarznióne. Wiecy my se dali przesuszić na słóneczko a fajnie my se wygrzywali. Moja przebujało fantazyja se wymyślała, że se mi śnił piekny sen:
   O północy jo se szeł podziwać ku Betlymku. Miesiónczek świycił w pełni a na niebie było rozsiote pełno gwiozd. Jo mioł w rynce kamiyń a rozbijoł jo tóm lodowóm kre na studziynce, bo przeogrómnie susziło po rumisku. Naroz jo za sebóm słyszoł szelest, otocził jo se a był to tyn rogaty, ale jelyń, co my go widzieli. W klidu prziszeł ku studziynce, postawił se wedle mie a napił se wody. Za chwile prziszli niedźwiydź z wilkym a zrobili to same. Zajimawe było, że jedyn ku drugimu mieli przatelski wztah a nie pokusili se napadnyć ani mie. W zdanliwym miru my tam stoli delszóm dobe a gdybych tak rozumioł zwiyrzyncej rzeczi, tak by my se aj pomówili. Ale całóm tóm nalade narusził przichod nowych żiwlów, spisz nietworów. Były to zdechliny w rozkladu, ale żiwe. Narobiły strasznie kupa zmatku. Jo se ich zlynknył a wyszkroboł se nawyrch na skałke. Ze strachym jo pozorowoł, co se tam beje odegrować. Jelyń ze zlynkniyncio też uciyk a isto se mu to podarziło, bo my go eszcze w tyn sóm dziyń widzieli. Był uż ale wypłoszóniejszi niż wczora. Wilk se puścił do tych trzóch zgnitych owiec, niedźwiydź do krowy a jak mioł mało, tak eszcze aj do kónia. Potym mu z tym kóniym pómóg eszcze aj tyn wilk. Jak byli do syta nażrani a napojóni krwióm, tak se eszcze zaczli szarpać miyndzy sebóm. Dość se u tego poranili a po delszim nierozhodnym boju to wzdali. Każdy szeł na swojóm stróne. Jo leżoł wylynkany na skałce a mioł jo strach z ni zeslyźć. Podymnóm leżała krowa, kierej uż wróna dziubała oczi. Też aj rozszarpany kóń a trzi owce. A to wszecko w rozkładu. Niż sie zaczło rozedniywać, tak zaszumioł silny wiater a jo słyszoł jak kónsek ody mie prasknył stróm. Naroz se krowa z owcami dźwigła a kóń sie niewyświetlitelnym zposobym poskłodoł a postawił. Ale ni mieli se ku odchodu. Zaczli chodzić dookoła skałki. Naroz se tyn hucul zacznył wzpinać przednimi nogami ku mie. Z tlamy mu ciykła krew. Jo zacznył strasznie rzwać  a óni hned jak piekielny orchester mie dopełniowali buczynim, rżanim, pyrskanim a beczynim. Była to sytuacyj ku zgupniyniu. Od tego wszeckigo mie zachrónił wychód słónka. Jak sie yny kapke rozjaśniło, tak ty prziszery  zpanikarziły a zaczły wszecki uciekać tam w tóm stróne, kaj my jich wczora naszli. A tam podle wszeckigo tyn, gdo szeł kolem nich, tak jich tam naszeł w takim samym stawu, jako my wczora.

KU FARMIE
   Jak my mieli wszecko zbalóne, tak my słożili ogiyń a uwarzili ze śniegu czaj ze śniegu. Rozloli my go do trzóch półlitrówek rumu a cosi my z eszusu wypili. Potym my eszcze uwarzili parki a po wydatnym śniodaniu jo se eszcze pokusił zagrać na gitare. Koło ósmej my se zaś kolem Betlymka dostali na ceste a pokraczowali po żółtej  ku hajence. Yny tymu, że słónko na betlymek świyciło z inszi stróny niż wczora wieczór, ubrało mu to na krasie. Z lasa my wyszlin na wielkóm łónke, przez kieróm wiydła dość szyroko cesta a eszcze ku wszeckimu z kopca. Tak my bez wahanio szli po ni, ale jaki było nasze przekwapiyni, jak my na kóńcu łónki nie wiedzieli co dali. Tak my se rozlyźli do wszeckich strón, ale żodyn se nie wracoł zpatki. Chladali my asi pół godziny a potym nas dziepro napadło, że by nie było złe wrócić se ku ostatni znaczce, kieróm my widzieli no a tamstyl, bo to było prawie na zaczóntku tej łónki, tak to uż było jasne. Hned zkraja szła wónsko cesta a eszcze ku tymu do kopca. Także my se lehko dali zwiyść tóm jednoduchóm a wygodniejszóm. Był to jasny przikład tego, jak to w żiwocie chodzi. Potym my se na znaczke dowali pierónym pozór. Aldar szłapoł w czele. Naroz zastawił a dźwignył rynke. To uż było jasne gesto, że tam cosi je. My zostali stoć jak sochi a pozorowali jelynia. Nie był tam sóm, ale z całóm rodzinóm. Dość wczas nas zwietrził a nachynył z całóm smeczkóm klusa. No a my pokraczowali w schodzaniu do jakisi doliny. Eszcze my byli dość wysoko nad nióm a uż my słyszeli szczekot psa. Za chwile nas w naszi bliskości przekwapiły aj trusioki. No a naroz my se ocitli na jakisi wielki obywanej łónce.
HUCULY
   Znaczka se nóm ztraciła. Siedli my do trowy a napili se czaju. Kurzacy se zakurzili, niekurzacy se nie zakurzili. Potym my studowali mape. Aby my se dostali na naszóm dalszóm trase, kieróm my se naplanowali na Muráňski Hrad a nieskorzi do samotnego miasteczka a dali jako bedzie, tak my se potrzebowali dostać na czyrwónóm znaczke. Yny że ta tam na blisku nigdzi nie była.  Kónsek od nas była ohrada. Dalekohledym my zjiścili, że w ni były kónie a nawiyncej Huculski. Tam na tej łónce, kaj była ta hajenka, tak tam nawiyncej była aj farma a ty kónie tam były chowane jak w poprawczoku. My ich pozorowali przi jejich śniodaniu dalekohledym a gdosi aj nahodóm zazrził na drugim kóńcu łónki, coż była isto odległość dwóch kilometrów, rozdzielownik cest pod cpyrwónóm strzeszkóm. Niż my se dźwigli a szli ku tej znaczce, tak my se stawili pokecać z kóniami. Óne nóm ale bardzo nie chciały odpowiadać na nasze dotazy, tak my ich yny poplacowali po łepach. Jo tymu jednymu uszczedrził pochwałe a prawim mu, że je frajer, bo je “okrúhlučky v tvári ako kôň”. Tyn zamiast podziynkować, tak mie malem ugryz. Ty szkapy sóm inaczi krasnie stawiane. Nizki postawy, silne nogi a wielki grziwy. Hned bych jednego kupił. Jak my jich tam tak pół godziny obdziwowali a dokóńca aj focili, tak tam wylóz ze staje jakisi siedlok. Barwe jego skury na tóm dalke nie było rozeznać. Z obawami nas zacznył pozorować. Eszcze chwile my se tam z tych lichokopytników robili srande a potym my wyruszili ku rozdzielowniku cest. Szli my dłógo polnióm cestóm. Jak my odeszli ku tej tabuli, tak tam stoło: Muráňský hrad – 45 min.
   Za chwile my go widzieli, ale zarowno z nim se nóm odkryły dalszi widoki a ty były bogate na skały a inszi pyszności przirody, że my partyja zegrano na żiwot a na śmierć, se malem pobili o dalekohled.

MURÁŇSKY HRAD

   Nałożóni baglami my byli donucóni opuścić doline. Pómału my se bliżili ku hradu. Nabiyrali my na wyszce a obdziwowali przirode. Każdóm chwile nóm nad głowami krónżiła jakosi kania. Była to nadhera. Hrad nóm zacznył róść w oczach. W podhradi stoła opuszczóno hajenka. Ruiny se nachodzały na wysoki skale. To mi prawie przipómniało jednóm wiec z biblie. Domówili se dwo, że postawióm dóm. Jedyn go zacznył stawiać na piosku a tyn drugi na skale. Prziszła burza, piosek podemleło a dóm se zesypoł. Dóm postawióny na skale wydrżoł. W biblii to je wyświetlóne tak, że w żiwocie aby człowiek cosi dokozoł, tak go też musi mieć postawióny na pewnym zakładzie - skale. Ta skała je wiara...

   Doszli my ku branie. Emilio Kopajda uż był na schodach a wycióngnył z drzewianej krabice ksiónżke w silonowym saczku. Była to ksiónżka nawszczew. W ni były zapisane wszelijaki dojmy. Naprzikład:

Je to tu naozaj krásné. Páči sa nám tu. Aneżka a Paľo.

   albo:

Nič krajšieho som eště nevidel. Déżo.

   Jo tam pod to napisoł też jedyn dojem:

Mało piwa. Kazik Bielesz.

   Jak to widzioł Aldar, tak zacznył strasznie pyrksać a donucił mie ku tymu, abych to zaszkryfoł. Za takich dziesiynć minut jo se mu omówił a było to dobre. Miyndzy ruinami my se siedli pod orientacznióm tabulke a odlehczili my se. Dali my se miynszóm swaczine a też aj Półknego. Na tej tabulce był namalowany planek z popisym. Z drugi stróny była strucznie popisano historia tego hradu. Dali my eszcze po startce a szli my zkóntrolować okoli z pohledu nad lasym krónżóncej kanie. Hned zkraja jo objewił dobrego fleka na zlaniowani. Była to ściana hradbów wysoko isto dwanost metrów. Objekt jak stworzóny na to, abych ich tego zlaniowanio naucził. Niż my tam to lano ukotwili, tak my przeszli całe ty ruiny.
ZLANIOWANI

   Narazili my tam na hladomorne. Potym my eszcze namatkowie testowali dalszi objekty na zlaniowani. Było to ciynżki. Albo se nóm to zdało wyższi, niż je delka lana, albo se nie było kaj ukotwić. W jednym miejscu tyrczała nad tóm dziure szpiczka skały. Mie se jóm podarziło z pola obynść. Był to krasny pocit mieć jistóm ziym 60 metrów głymboko pod nogami. Tam z tego miejsca była prawie piekno wyhlidka na doline, kaj była farma z kóniami. Było tamstyl aj dobrze widzieć Murańskóm planine, kaj my strowili nadherny dziyń a tajemnóm noc. Z opacznej stróny hradu było widzieć miasteczko Muráň a dalszi doliny, kaj nas eszcze czakako kupa zażitków.

   Tak a konecznie prziszła raja na zlaniowani. Jo se ustrojił do postroja. Jedyn kóniec lana jo owiónzoł kole strómu, kiery rosnył wedle hradebnigo murku. Wylóz jo na tyn murek a zacznył se pómału spuszczać. Wszecy to pozorowali kromie Anioła, kiery siedzioł na ławce a nie chcioł se tam na to iść ani dziwać. Mioł pełno wymówek, że se mu toczi głowa a że ni mo rod wyszki atd. Jak mu było powiedziane, że se na to może dziwać ze spodku, tak prawił, że se mu uż yny robi gupie, jak widzi, że gdosi tak ryskuje. Je pry strasznie zwiedawy, co bedymy robić, jak se kómusi cosi stanie. Co powiedzioł, to też dodrżoł. Dyrżoł se ławki u strómu a ani se tamstyl nie gnył. Mie se to uspiesznie podarziło zeslyźć. Po mie szeł Kowoł. Mioł zpoczóntku kapke lufta, bo to robił dziepro podrugi. Nejzajmawiejszi pohled był na Aldara, kiery eszcze nigdy cosi takigo nie zkusił, ale chcioł to prubnyć. Pómóg jo mu wlyźć do postroja. Wylóz na murek, tam ukotwił ósmiczke a jak se podziwoł na dół, tak se mu rozklepały nogi a hned to chcioł wzdować. Musieli my go dłógo z Kowołym przemówiać, aby se na tyn murek klynknył a dyrżoł pewnie lano pod ósmiczkóm. Pómału se zacznył spuszczać. Mioł czyrwónóm barwe a w oczach strach wypływajóncy z pochybności ku kwalicie lana, postroja a ku sebie samymu. Ale po piyrszich metrach odhalił cały tyn princip a zaczinoł se być jisty. Skoro zaczinoł nabiyrać sklony ku akrobacyji. Dopadło to dobrze a Aldar z Kowołym byli pro to strasznie nadszóni.
   Potym my dali eszcze Półknego a jo z Kowołym szeł nónść cosi kapke naroczniejszigo. Też my zachwile naszli. Była to zdrowo trzicecimetrowo skała a na jejim sczczicie był stróm. Yny że tyn stróm był o cosi niżi, niż stoli my. Także tam było trzeba kapke narocznym terenym ku niymu zeslyźć, owiónzać koło niego lano a zlanić nadół. Jedyn tam musioł zostać, poswijać lano a tych piynć metrów se wyszkrobać zpatki nawyrch.

OMYL A ŚMIERĆ W OCZACH

   Ku strómu se nóm podarziło jakotako zeslyźć. Lano my rozmotali a schynyli nadół jednym kóńcym. Z wyrchu my widzieli, że dopadło na ziym, bo tam zostało ognióne. Jo se zalkotwił do ósmiczki a zacznył se spuszczać dołu. Podle tego, że lano było nadole taki meter ognióne jo odhadowoł, że ta skała beje mieć takich 29 metrów. Tak wysoki monstrum jo zeslazowoł popiyrszi roz w żiwocie, także jo se wubec nie dziwił tymu, że móm strach. Kowoł tam leżoł nawyrchu na bachoru a pozorowoł mie. Jak jo był od niego takich 15 metrów, tak zarzwoł:

- Pozor, kamiyń!!!

   Podziwoł jo se nawyrch a widzim, jak to na mie leci. Zacznył jo se tymu ugibać, ale to nie było wubec jednoduchi. Rapidnie se to ku mie przibliżowało a rosło to w oczach, aż jo tym dostoł przez glace. Tu by se mógli wszecy myśleć, że pro mie czunder a można aj żiwot w tym miejscu skónczi, ale sóm na omylu. To tyn hajzlik od Kowalowskich po mie ciepnył zwyrchu kucym. Jo uż se potym raczi maskowoł pod przewisym.
   Kónecznie se bliżił kóniec liny. Ale jaki tu było pro mie przekwapiyni, że skała pokraczowała asi 7 metrów do głymbki. Jo se ocitnył yny na takim dwumetrowym wybieżku a tam nie było lano za co ukotwić. Zawołoł jo na Kowola, aby lano wycióngnył nawyrch. Jo był donucóny, czi chcym, czi nie chcym, jak jaszczurka, albo bardzi rak, sie zplazić dołu. Miejscami tam była glina a aj kuce trowy. Jo se do tego terenu całym ciałym silnie opiyroł a rynkami jo rwoł, co mi do nich prziszło. Nawyrch ku hradbóm jo za synkami prziszeł zmazany jak dziko świnia. Tam żech im to strucznie popisoł. Zbalili my se rukzaki na pleca. U brany tam eszcze gdosi ze zodpowiedzialniejszich napisoł cosi do tej ksiónżki nawszczew a wszecy my se tam upisali. Potym my tam eszcze zrobili po foteczce podobnej jako mo Schellingerowo grupa na Hrrr na ně!!!, ale stejnie sie nie udała, bo z ni ni ma nic. Nasz dalszi cil było samotne miasteczko Muráň.

KU MIASTU

   Schodzali my fórt dołu a dołu a eszcze ze spodku my obdziwowali, w jaki wyszce a na jakich skałach ty ruiny stojóm. Była to parada. Nóm se celkem dość hónym podarziło przibliżić ku miastu. Jak my szłapali po leśnej ceście dołu, tak se mi stała tako nieprzijymno wiec. Urwoł se mi rzymyczek od rukzaku, kiery był przewleczóny przez ucho od gitary. Ta spadła na ziym, kiero nie była moc skómpo na kamiynie. Jo yny słyszoł taki twardszi uder a potym zwuk rozeźnianych strun. Obal jo raczi nie rozpinoł, abych nie musioł ostatnich moc zdrżować. Yny żech jóm tak ohmatoł, jako naprawiacz Chybidziura. Zdało se, że ji nic nie chybi, tak jo zapnył rzymyczek o dziurke wyszi a pokraczowali my w ceście do nieznóma.
   Konecznie piyrszi chaupy. My wylyźli z tego lasa tacy yny wagabundzi wandraccy. Przechodzali my kolem jakisi szkoły. Tamstyl ze zogrody zaczło na nas ukazować przez płot pełno czornych rónczek kiere patrziły děťurencóm a ci piskali miyndzy sebóm ciynkimi głoskami:

- Pozerajtě – turisti!
   Tyn dalszi prawi:

- A akí sú otrhaní!!!

   Ale my se z tego nic nie robili, bo to były stejnie dzieci barwy ipy.

MURÁŇ ALA LA HABANA

   Jak my tak szłapali ulicóm ku rynku, tak yny było widać, jak se w oknach ruszały fiyrangi. Isto my tam musieli być cosi mimorzadnego. Cosi jako Kolumbus dlo Indianów przi objewiyniu Ameryki. My sami mieli dość taki nieowierzóne obawy z tego, co nas tam eszcze może potkać. Jak my wlyźli na rynek, tak piyrszi dojem był, że my sóm na Kubie. Biołego człowieka tam nie szło nónść. Pełno Cygónów tam o drugi popołedniu stoło oprzónych nieczinnie o chaupy, strómy, autobusowe budki, popielnice a bóg wiy o co se wszecko idzie oprzić. Stoli albo po jednym, albo we skupinkach. Dalszi spółki trzeba wysiadowały na ławkach, albo przed auzlagami a bawili se, albo aj milczeli przi butylce wina, gorzołki a ku tymu wypalowali zobak. Jak se nas wszimli, tak wszecy zbystrzili swojóm pozorność doteraz rozptylónóm w naszóm stróne. My se czuli jak wyprawa Emila Holuba na czornym kontynencie. Snażili my se jejich pohledów nie wszimać, ale stejnie to nie było jednoduchi. Wszecy do jednego my mieli żiżyń, tak my se domówili, że zóndymy do gospody na piwo. Podle możności tam można zaostanymy aż do pióntej. Żeby my ale z tego planu byli moc nadszóni, to se też nie dało powiedzieć. Szło głównie o bezpieczność. Żiżyń ale wygrała nad jakimisi obawami, tak my tam weszli. Zajmawe było, że gospoda była bardzi prózno. Akurat w zadku u stołu siedziało pore tubylców. Jo se to przedstawowoł tak, że yny jak tam siednymy a objednómy po piwu, tak uż w tym cichu co zapanuje, usłyszimy yny taki cwak, cwak, cwak. My se oglóndnymy a uwidzimy, jak mo każdy z nich w rynce wystrzelowak, dźwigajóm se ze stołków a bliżóm se ku nóm. Jo zachowiym zimnóm krew a zarzwiym:

- Pozor granat!
   A ciepnym miyndzy nich dymownice. Hónym porwiymy pinkle a bedymy uciekać co nogi starczóm. Óni ganc zdezorientowani se bedóm zmiatać w dymu, aż se nakóniec popichajóm miyndzy sebóm. Niczego takigo my se wszak nie doczkali, tak my se nerwowie uwolnili cygaretkóm a dali po dobytczaku.

NAKUP

   U pocucowanio flaszowego my se zaczli domówiać, jaki zasoby by my mieli rozszyrzić. Jedzynio my eszcze mieli dość. Chybiały nóm wszak cygaretle a w nejbliższi dobie by nóm aj pochybiało Półknego. Jo z Aldarym se eszcze poinformowoł, gdo co chce. Były to skoro same pohlednice. Tak my wyrazili do sklepu. Hned naproci gospody była samoobsłóga. Jo tam kupił pół litra rumu a dwie czekulady. Flaszke a czekulady jo doł do kapes. Pohlednice my tam żodne nie widzieli. Wyszli my ze sklepu a jak my byli takich 10 metrów od niego, tak na mie wołoł jedyn z domorodców z takim przechlastanym głosym:
- Kamarát, choď sem, choď sem!
A zdurazniowoł to pohybym rynki. Jo mioł z tego kapke lufta, ale prawim se, co mi może w bioły dziyń zrobić. Prziszeł jo ku niymu a pytóm se go, co jako chce. A ón na to:

- Pozri sa za seba, tam ti vypadly dve čokolády.

Jo se otocził a óne tam fakt leżały. Podziynkowoł jo mu za informace a szeł żech ich dźwignyć. Jak jo mioł eszcze ceste kolem niego, tak ón se mi prawi:
- No vidiš, keby nie ja, tak tie čokolády nemáš.

Tak żech mu podziynkowoł eszcze roz. Przileżitostnie my se go spytali, kaj tu kupimy pohlednice. Prawił, że w potrawinach, ale że jeśli chcymy, tak nóm poradzi. Znamki tu kupimy jedynie na poszcie a ta je otworzóno yny do 15.30. Także tam za dwacet minut zawiyrajóm. Niech skoczimy nejpiyrw tam a potym dziepro po kartki. Tak my go posłóchli a z gotowym nakupym my se wrócili ku partyji do putyki. Potym my nalepili znaczki, napisali pozdrowiynia a popodpisowali se wszecy wszeckim. Była to dość naroczno czinność, tak my se ku tymu musieli posilniować piwskym. Hned za nami u stołu siedzieli dwo morgani a wadzili sie. Z urywku rzeczi my zachycili:
- To nie sú Česi, to su poliaci.
- A já ti hovorím, že to sú Česi!
Fórt tak przecióngali miyndzy sebóm line, ale spytać se nie prziszli. Za jakómsi chwile se od wzdaleniejszigo stołu ozwało:
- Chalani, dostali ste?
My se tego jaksi moc nie wszimali. A za chwile to same.
- Dostali ste?!
My se tam ku tymu stołu podziwali a tam siedzioł mie jakisi powiedomy typek a pytoł se potrzeci.
- Tak čo, dostali ste?!

Jo był z tego ganc wedle, tak żech se spytoł z takim przekwapiynim w głosie.
- A co jako?!

A ón na to odpowiedzioł:

- No tie známky!
   Potym mi uż było jasne, zkiyl go znóm. Odpowiedzioł żech mu, że ja. Wszecko je w porzóndku. Eszcze my przechynyli przez gospode pore słów. Syncy szli chynyć pohledy do skrzinki a my tam zacwakali.
KU  JAVORNÍKOVEJ  DOLINIE

   Dalszóm mete dzisiejszka my se stanowili Javorníkowóm doline. Tam my mieli nónść aj nocleg. Aldar prawił, że to tam je przepiekne. Tam se pry dziepro użijymy skał. Wylyźli my z putyki, opuścili rynek a ulicami se wymotali z miasta. Szli my isto 40 minut po głównej ceście. Asfaltka szła chwile z kopca, za chwile do kopca a fórt se to tak strzidało. Kolem nas jeździły auta a wytrómbowaly, bo nóm patrziła cało cesta. Jak my tak szłapali, tak jo chcioł napolić Kowoła a prawim mu.

- Jej Roman, tebie cosi ciecze z rukzaka.

Ón mie zacznył pytać, aż mu dokryncim czutore, że to mu isto z ni kapie. Jo mu na to odpowiedzioł, że se mi nie chce, bo mie bolóm nogi.

- Dokrync to!
   Prawił mi zaś ón a wynadoł mi do cypów. Jak jo widzioł, że zaczino być nerwozni, tak jo se mu wyśmioł,  że mi to dobrze zeżroł a prziznoł se mu, że se z niego robim dziyń dobry. Ón to ni móg tak yny strowić bez pomsty, tak mi kopnył do miejsca, zkiyl rosnóm nogi. Mie jego jednani automatycki też nie wóniało, tak jo se mu snażił schynyć bluze z rukzaku, przez kiery jóm mioł przewieszónóm, ale podarziło se mi jóm schynyć yny z jednej stróny, bo ón jóm z drugi zachycił. Mie tyn mój nieuspiech nasmolił, tak żech mu aspóń wycióngnył nóż z pochwy a położił go na ceste. To go uż donuciło ku tymu, aby se zegnył. Stejnie musioł nakóniec schynyć krosne a uprawić sako tak, aby mu nie spadło. Zatynczas co ón mi do wszelijakich nadowoł a jo se mu śmioł, tak se nóm dość tak wzdaliła partyja. Jo na Romana poczkoł a w zdanliwym miru, że uż to je wszecko w porzóndku, my se jich snażili dognać. Ale zaś nas zdrżała jedna wiec a to była ta, że my naszli stary plechowy klakson wedle cesty. Jo z niego hned zrobił trómbke. Tak my tam rzwali a wytrómbowali po ceście a ci co szli przed nami, coroz bardzi przidowali do kroku, aby za nas nie chytli ostude. My ich z dalki widzieli, jak odboczili z cesty a stoczili to do gardła jakisi doliny. Eszcze na łónce przed wchodym do tej doliny my ich dognali a spytali sejich, jak se jim podobała ta muzyka, kieróm my prowozowali. Moc nadszynio ale nie dowali najewo.
   Potym jo doł nawrh, że by nie było marne dostać se kajsi ku wodzie, bo uż wyglóndómy skoro jak 80% muraňskigo obywatelstwa. U wyschłego potoka oblemowanego smrekami my zastawili na spoczinek. Aldar nawrhnył, kómu se chce iść z nim isto 20 minut zpatki podziwać se na jakisi miejsce, kiere ojewili z kamoszym a je podobne do orligo gniozda. Samo, że zaś chcieli iść wszecy, ale gdosi musioł zostać wachować rukzaki. Piyrszi wachtorz dobrowolnik był Anioł, no a o drugim se rozhodowało. Jo se hned z Kowołym domówił a jednogłośnie my se Aldarowi omówili za to trómbiyni. Ón zaś był z tego namiynko. Nakóniec se to wyrzesziło tak, że tam Aniołowi robił spolecznika Lajosz.
POMSTA

   Czipczapczok, Aldar, Kowoł a jo wyrazili na zpateczke. Jak my wychodzali z doliny, tak my se wszimli, że tam zaś na kraju lasa leżało mortwe cielacko. Nic mimorzadnego. Chwile my se u niego zdrżeli a pokraczowali w ceście ku głównej ceście. Potym my szli delszóm dobe podel ni smierym od Muráňa a chytali my sztolwerki, kiere po nas Aldar chyboł. Potym dochodzało ku rozbalyniu papiyrka a samotnej kónzumacyji. Papiyrki było trzeba zlikwidować. Jo ich chyboł na ziym a ochrancy ich maskowali pod gline. Z tej czinności my se odreagowali zjiszczynim, że od cesty isto 50 metrów za rzekóm, kiero ciykła podel ni, se pasła rodzinka jelyni o trzóch aż sztyróch kónskach. W prumieru trzi a pół. Hned zaś zaczły rwaczki o dalekowidz. Jo z dalekohledym w rynce se rozhodnył, że se ku nim musim przibliżić. Hned żech walił ku ceście. Tóm jo przebiegnył a bliżił se ku rzece. Tego, że móm gupi wiater, jo se był wiedomy, ale rachowoł żech, że se mi podarzi aspóń dostać ku tej wodzie, co tam ciykła. Ale żech se przerachowoł. Zapómnioł żech na to, że Kowoł je pomstychciwy człowiek. Tyn jak widzioł, że uż se ku nim bliżim skoro na dosah trzicecimetrowym patykym, tak zapiskoł silno na palce. Jelynie se obróciły. Gdyby mógły, tak by mu eszcze aj podziynkowały. Na mie se zaś wyplynziły a uciykły. Jo mioł wtedy na tego pieróna wielkóm złość a od serca żech mu wynadoł.
GRZIBIORZ GRZIBEK

   Potym żech se dowiedzioł nowóm informacyj, że to orli gniozdo, kaj my puwodnie chcieli iść, je eszcze pieknie daleko. Także beje rozumniejszi wrócić se ku wchodu Javorníkovej doliny a pokraczować w ceście za naszim cilym. Szli my po asfaltce a kole nas jeździły auta. Naroz Kopajda odskocził z cesty do szkarpy a zarzwoł:

- Ty wole!
   Pocióngnył smierym ku nóm rynke a w ni dyrżoł stówke. Jo nie wiym, czi to móm przipisować swojimu krzestnymu mianu, ale czynsto ciyrpim takim kompleksym, że móm pocit, żech je podwodzany. A zaś jo tymu ni móg uwierzić. Po wszelijakich uwahach żech doszeł ku tymu, że naraficzić to na mie ni mógli, bo gdyby jóm tam trzeba niechali delszóm dobe leżeć, tak by jóm móg aj kajsi odfuknyć wiater. Kapke móndrzejszi podwod by był, gdyby jóm Kopajda dyrżoł w rynce a rafinowanie po nióm skocził. Debatóm a nadszynim, że jóm naszeł, by mie o tym przeswiedcził. Ale jak go tak kapke znóm, tak ón zaś ni ma aż taki dobry herec, tak jo tymu uwierził. A toch ni mioł zrobić, bo asi tymu mi naroz zaczło gerować w żołóndku. Jo musioł strasznie hónym lecieć a potym eszcze dłógo pytać Lajosza, aby mi przedoł papiyr. Ja a eszcze żech przi tym prziszeł na to, że Kopajdowi se nie nadarmo mówi Grzibek. Nalezym zielónej stówki w trowie w sebie grzibiorza nie zaprził.

W KANIONU
   Jak było zy mnóm wszecko w porzóndku, tak jo se wrócił ku partyji. Óni uż byli nałożóni baglami. Jo też na sebie chynył to swoje pieróństwo a wyrazili my proci smieru wyschłego potoka. Tam, kaj kiejsi ciykła woda, były same biołe kamiynie. My po nich fajnie szłapali, ale dłógo my se tej przijymnej cesty nie użili. Za chwile se objewił potok, kiery se tracił w tamtych miejscach, z kierych my prawie przichodzali. To znaczi, że za nami ciyk pod ziymióm. A kole nas uż nie było nic inszigo, niż skały. My praktycki wstympowali do kanionu a naszim cilym były wodopady, kaj podle Aldara miały być abnormalnie dobre podminki na nocleg. Było prawie 18.00 a my se mieli aspóń do ósmej dostać ku tym wodopadóm, aby my se utaborzili za widna.
   Cesta zaczinała być czim dali tym komplikowaniejszo. Kanion se zwónżoł a przibywało kamiyni, po kierych my musieli praktycki skokać, aby my nie nabrali do bótów. Do tego wszeckigo jakoby jakisi warowny sygnał hóczoł potok. Zpoczóntku to była pohoda, ale było trzeba dować pozór, aby człowiek nie uklejznył na jakimsi kamiynisku a nie rozbił pysk. Ze zadku se Kowoł zacznył skarżić, że strasznie moc żynymy. Kapeczke my zwolnili tempo a było to klidniejszi.

UBYWANI  JISTOTY

   Czim my szli wyszi, tym potok hóczoł silnieji a teren był dziwoczejszi. My zaczinali dostować strach, że dzisiejszóm noc nie bedymy mieć moc jistóm, pokiyl na czas nie dorazimy ku wodopadóm. Ku szkrobaniu se proci próndu potoka my se uż nie wystarczili yny z nogami, ale z nabiyranim wyszki my musieli do czinności zapojić aj rynce. Skały z boku se czim dali tym wiyncej przibliżowały ku sebie. Była to tam samo zataczka a Aldar mie pocieszowoł eszcze takóm zprawóm, że w tym kanionu może być klidnie aj niedźwiydź a to że tam beje rys, to uż wubec nie musimy poważować za przekwapiyni.
   A stavy duní - tak jakosi se nazywoł kiejsi film, kiery dowali w cyklu “filmů pro pamětníky”. Z nami to było kapke inszi. Każdymu zaczło tkwić w głowie “A potók hóczi”. Óno se to zdać normalni, ale uż było 19.00 a my eszcze ni mieli szajnu, kaj wubec bedymy spać. Anioł ze zadku fórt marczoł, że dali nie idzie. Chce iść zpatki a basta! Było dość slożite mu wyświetlować, że zpatki to ni mo cene. Trzeba nóm lyźć nawyrch ku wodopadóm a tam je dziepro jaskinia, w kierej przespimy. Yny że cesta była coroz wiyncej kómplikowano a to wyświetlowani na niego nie zabiyrało. Fórt brzynczoł a dudroł, ale musioł iść, bo gdyby se mioł sóm od nas odpojić a szłapać zpatki dołu, tak by to w jego przipadzie było na nobelowóm cene. To ale pochopicie nieskorzi.
DUET

   O 19.15 zaczinało szarzeć a my dorazili ku piyrszi asi dwumetrowej drabince. Tam my wylyźli fajnie. Dali se było trzeba przichytować skał a pómogać se rynkami a nogami, u kierych przichodzały do styku ze skałóm coroz wiyncej aj kolana. Potok hóczoł a do tego narzykoł Anioł. Gotowy duet. Siła a strach. Tyn pocit nieklidu mioł każdy z nas, ale zatym kromie Anioła to żodyn nie dowoł najawo. O pół ósmej dalszi problem. Skała isto trzi metry wysoko a zamiast drabiny tam z ni zbyła yny ta jedna noga. W ni akurat zarzezy od bywałych szczebli. Po tej kladzie sciykała nawiyncej woda. Gotowo Opava. Tam uż to było ciynżki. Do tej doby jo se wszyndzi wyszkroboł z gitaróm a strasznie mie bolało, jak jo z nióm kajsi szasnył. Ale tam jo to wzdoł a doł jo jóm raczi Grzibkowi. Jak jo był nawyrchu, tak ón mi jóm podoł a takim zposobym my se snażili rzeszić wszecki naroczniejszi przekażki. O 19.45 dziyń przegrowoł z nocóm, Aniołów strach z siłóm potoka a z tym, co go eszcze dzisio czakajóm za kaskaderski kónski. Musim ale prziznać za wszeckich, że strach my mieli do jednego z tej wiecy, że tam kajsi zostanymy tyrczeć poćmie.
   Pómalutku ale jiście na nas zacznył siadać psychicki stres. Zaczli my se dobiyrać Aldara, kiedy uż tam bedymy. Tyn zaś za każdóm zataczkóm czi przekażkóm rynkóm ukazowoł, że to uż je tam. Mie to uż też dożyrało a urwoł jo se do przodku. Szło se mi gorzi, bo ćma była gynściejszo.  Było osiym godzin, jak jo doraził ku dwanościmetrowymu wodopadu, na kiery se dało wylyźć po drabinie. Hned żech se był jisty, że tam nawyrchu uż beje nasz cil a z radościóm jo im to szeł naproci oznómić, jako gdybych objewił oaze. Jak żech jich spatrził, tak byli wszecy do jednego zdyrcóni a strasznie zoufali. Popisoł jo to miejsce Aldarowi. Ón nóm wszeckim potwierdził, że to uż je na 100% tam. We wszeckich uczastnikach sie obnowił elan a syncy przidali do kroku. Ku tymu, aby była bito ćma, chybiało yny tak pók godziny a my se prawie nachodzali w bodzie, kiery był dlo nas a niejwiyncej dlo Anioła nejkryzowiejszi.
BELMONDO

   Wylyźć tych 12 metrów a potym chwałabogu kóniec. Każdy w tym widzioł uż takóm ulewe. Drabina była postawióno tak, że szła z boku po prawej strónie wodopadu. Ta woda, co z niego waliła, se rozpyrskowała na wszecki stróny a rzwała tak silno, że my se ni mógli domówić. Anioł, jak to widzioł, tak se zacznył duszować, że na nióm ani za boga nie wylezie. Yny że to jo uż był we trzisztwiercinie drabiny. Szczebli jo se fórt przichytowoł jednóm rynkóm, bo mi w drugi było trzeba dyrżeć gitarsko. Na plecach rukzak a tyn mie przeważowoł dozadku, ale wylyźć se mi podarziło. Ubezpiecził jo ich, że drabina dyrżi dobrze a że nie egzystuje, aby spadła. Drugi lóz Grzibek. Jak był nawyrchu, tak mi z przekwapiynim ukazowoł, jak to tam je wubec zachycóne. W tej wyszce 12 metrów była yny kapke szprajcło do skalni szpary. Jak jo to widzioł, tak mu hned prawim, aż to tam raczi na dół żodnymu nie mówi. Pro jistote my jóm raczi każdymu przidyrżowali. Jak jo jóm tak dyrżoł, tak jo se opowiadoł z tym, co uż był nawyrchu a naroz se drabinsko zaczło strasznie trzepać. Podziwoł jo se nadół a gdo to był, to uż nie musim komentować...

   Pry ale strasznie moc przemówianio a ślubowanio przedchodzało tymu, niż se ku tymu czinu rozhodnył. Eszcze gdosi wylóz po nim a uż my byli nawyrchu wszecy. Było 20.15 a jaskinia nigdzi. Wielki wodopady też ni. To uż było moc na wszeckich. Przi szumu potoka a w gynstnóncej ćmie my byli coroz nerwozniejszi. Anioł uż chcioł zabijać swojigo nejlepszigo kamarada Aldara. Tyn go zaś uklidniowoł. My zaś otrawowali Aldara otazkami typu, kaj je ta jaskinia a kiedy uż tam bedymy. Ón zaś suwerennie ukazowoł rynkóm proci próndu a to uż było 20.20. Przidali my do kroku a konecznie my tam za 5 minut byli. Wodopady wysoki asi 40 metrów. Widzieli my uż jich skoro poćmie, ale było to cosi przepieknego. Yny że na obdziwowani tego jewu my ni mieli moc pomyślynio, bo se nóm rozchodziło nejwiyncej zrowna o tóm jaskinie. Przemówił Aldar. Takim tym tonym, jako gdyby nóm niechcyncy ubliżił, powiedzioł:
- Hoszi, nie gniywejcie se, ale jo to dzisio z tóm romantykóm kapke przegnoł. My tóm jaskinie isto przeszli.
PANIKA

   To była dziepro woda na nerwowy młyn. Było se nóm trzeba wracać a nónść jakisi kónsek rownego miejsca na przenocowani. Jo im doł eszcze nawrh, że zkusimy wylyźć na bok do takigo bardzi przikrego kopca a dostać se nad kanion. Tam może być jakosi polanka, albo jakisi kónsek rowinki. 20.30 a wszecy nieciyrpliwie czakajóm na mie a jo se zwyrchu wracóm z próznóm. Nie zbywało nic inszigo, niż se wrócić ku drabinie a zeslyźć jóm. Yny że to zlazowani było o moc naroczniejszi. Tak jo musioł wycióngnyć lano z rukzaku. Z gitaróm se mi podarziło dostać nadół. Óni potym zeslazowali po jednym. Ku mojimu przekwapiyniu se bez wiynkszigo mamranio ku tymu niechoł donucić aj Anioł. Potym se spuszczały rukzaki. Anioł a Grzibek zeslyźli niżi a jo przijimoł pinkle. Po skałce jo ich im spuszczoł a prawie to czakani, niż to beje wszecko na dole, prziniysło bitóm ćme a ta prziniysła zwyszónóm nerwozite. Uż my jedyn po drugim rzwali a zaczinała wznikać panika. Jo, jak tam stoł pod tóm drabinóm, tak na mie prskało od tego wodopadu a był jo cały mokry. Konecznie my to wszecko spuścili a zaś my byli pogrómadzie. Jak my chcieli zjiścić, kiela je godzin, tak my uż ku tymu musieli świycić baterkóm. Było rownych dziewiynć. Na ceste my se uż też musieli świycić. Anioł szeł piyrszi, za nim Grzibek, kiery mu świycił pod nogi. Ci, co byli hned za nimi, tak na nich nadowali, że se z tym tak seróm. Gdosi prawił, że gdyby mioł Anioła przed sebóm, tak mu nakopnie prdel. Anioł se zaś z krawalym obhajowoł a nadowoł na Grzibka, że mu szpatnie świyci. Ze zadku se zaś ozywały wykrziki:
- Kaj tak hónym żyniecie?! Poczkejcie na mie!!!

   Uż nóm z tego zaczinało pieknie strzylać. Szum wody se każdymu w głowie zdziesiyncinasobił a mie se zdać, że mi w ni szumi aż do dzisio. Jak na potuplowani tego, że uż magorzimy, był projew Kowola:

- Dziwejcie se, ta skała se nóm śmieje...
   A mioł prowde. Był to “vítězný úsměv”. Prziroda se z nami zagrowała a prziwiydła nas do psychickigo stresu.

PAD KAMIYNIA ZE SERCA

   To uż było złe. A prawie prziszła jedna z nejgorszich przekażek. Była to prawie ta zmokło czynść drabiny w rozkladu. Anioł fórt rzwoł po Grzibkowi, aż mu porzóndnie świyci. Ón mu tam zwyrchu sice świycił, ale ganc mimo tóm kłode, po kierej se Anioł płaził dołu. A my zaś rzwali po nich, co że tam tak dłógo robióm. Konecznie Anioł zeslóz. Teraz był na raji Grzibek. Jak se gotowoł ku opuszczyniu stanowiska, z kierego mu nadół świycił, tak powiedzioł:
- Pozor, poleci kamiyń!
   A spod nogi se mu uwolniła wielko bryła. Anioł, kiery stoł hned pod tym se myśloł, że mu schybuje rukzak a chcioł go chytać. Przi tym nacióngnył we smieru padajóncej bryły rynce. Eszcze że był na tela maślaty, że se go nie chycił a to był wlastnie pad kamiynia ze serca, kiery go móg klidnie zabić a jo nie wiym, czi se to ni móm przipisać na swoje sumiyni. Prawie wtedy mi to wszecko doszło, że my uż ani ni mómy być czymu nerwozni. Stejnie je uż je bito ćma a my ni mómy kaj śpiychać. Pómalutku se pujdymy krok za krokym a bedymy świycić dookoła, aż cosi nóndymy ku noclegu. Jak  w tym kanionu nic nie nóndymy, tak w klidu możymy dónść aż ku zaczóntku Javorníkovej doliny a tam se utaborzić. Jak jo na to prziszeł, tak se mi strasznie ulewiło a w tyn momemt mi spadnył kamiyń ze serca a tyn mioł prawie zabić Anioła. O swoje myszlenkowe pochody jo se podzielił z partyjóm.
JASKINIA

   Nie wiym, gdo se co o tym pomyśloł, ale od tej doby se cesta kromie tego, że roz za czas gdosi nabroł wode do bótów, przebiygła klidnie. O 21.45 my na chwile zastawili. Aldar kole sebie poświycił baterkóm a Kowoł ihned zwrzeszczoł:

- Tyvole, co to tam je?!

   Zaświycili my tam eszcze roz. Było to od nas na prawóm stróne do wyrchu. Widzieli my szyrokóm klenbe a po nióm dziure. Z wiaróm w to, że my konecznie cosi naszli, my se tam zaczli wszecy szkrobać. Wylyźli my aż ku tymu. Cosi krasnego a zarówno aj tajymnego. Było to jak w Verneowce. Na “tajuplnym ostrowie” naszli ztroskotańcy w jaskini, kiero podle ilustracyje była podobno tej, co my jóm objawili, żodnego inszigo niż Cyrusa Smitha. Zaświycili my do ni. Na ziymi była podściylka z liścio. W postrzodku było stare ognisko a wedla niego cosi nanoszónego drzewa. Wchod jaskinie mioł twar rozewrzónego trójkóntu z mirnie zaoblónymi bocznymi ścianami. Do postrzodka se ty ściany zbiygały ku sebie a tworziły grote. Ale eszcze przedtym, niż se ściany starcziły zbiegnyć ku sebie do rogu, była do powołu wielko dziura, kiero zatsympowała kumin. Z bezpecznostnich duwodów my tam chynyli pruzkumnicki kamiynie. Akurat my wypłoszili nietopiyrze, kiere zaczły piskać. Piyrszi co było, tak my schynyli bagle. Jo wycióngnył z obalu gitare a prawim partyji.
- Tak a teraz se zaśpiywómy tóm naszóm.
 A spuścił jo:
- Dolina, dolina aká si široká!!!

   To na ty zażitki zapusobiło jak piynść na oko. Jo tam eszcze chwile brzynczoł na gitare a partyja posiadała na klady kole niezapolónego ognia a kurziła. Jo tego granio raczi niechoł też a szeł jo se ku nim przisiednyć. Jak my dohulili, tak my se chycili roboty. Gdosi szeł na drzewo, nikierzi skłodali ogiyń a jo szeł po wode do kotlika a dwóch czutor. Moc se mi tam samymu nie chciało, ale musioł jo. Przebiygło to bez problemu. Jak jo se wrócił nawyrch, tak uż praskoł ogiyń. Jaskinia była pełno żiwota a światła. Po ścianach były napisy a autogramy wszelijakich ztroskotańców, ale nigdzi my tam nie naszli ludzkóm kostre, co kapke ubrało na romantyce. Postawili my wode na czaj a piyrszi co było, tak jo wyzuł bóty a doł ich z fuseklami suszić. To same jo zrobił aj z ryflami a oblyk se do teplaków. Na hnaty jo nawlyk ciepłe kopyca a że jo ni mioł żodnych tenisek, tak jo w nich szmatłoł po dłażce z liścio. Zasiedli my wszecy ku fajeru a czakali, niż se zacznie warzić woda na czaj. Ale nie siedzieli my nieczinnie. Kromie tego, że my zarostali a rozebiyrali zażitki miniónego dnia, tak jo rozlywoł po półce.
CZUTORA

   Czutore jo mioł napełniónóm wodóm a prawim, że teraz by siedło Półknego. Nejpiyrw jo naloł sóm sebie a zgłymboka jo wydechnył, jako że to poli. Potym jo naloł Aniołowi. Jak jo mu to podowoł, tak jo mu mrógniynim a zasyczynim naznacził, aby se twarził, jako że pije ruma. Nie wiym, czi to pochpoił hned, ale jak to przewrócił do sebie, tak se na mie dziwnie podziwoł, ale doszło mu to. Strasznie ze sebóm ztrzepoł. Z Aldarym to było cosi podobnego, akurat że po wypiciu chwolił, że ta póła teraz abnormalnie siedła. Lajosz, tyn prawie abstynowoł a do Grzibka se mi podarziło przi nalywaniu dziubnyć a przi poużiciu palca gestym psst go upozornić, także z nim to też klapło.
   Teraz prziszeł na raje Kowoł a tyn se uż ni móg doczkać. Jo hned nadchynył, że ón nic nie dostanie, bo je eszcze młody. Tyn se strasznie o to domogoł, ale jo mu wyświetlił, że je odymie strasznie daleko, także mu dóm potym na kóniec dwie półki, aby nie był ztratny. Jak żech to domówił, tak żech do sebie wloł obsah drugigo kelimka. Kowoł tam fórt cosi szkemroł przi doprowodu praskotu ognia a był przitym schowany naproci mie za dymym. A partyja dali śmiało obracała po półce. Konecznie prziszła raja na tego nejnieciyrpliwiejszigo. No a jo zacznył czutore zawiyrać. Ón se hned zacznył upóminać, że ni ma od cudzych a że to przeganiómy a podobnie.
   Uż był z tego dość tak nerwozni a zdało se, że gdybych mu to do dwóch minut nie naloł, tak do mie skoczi. Jo se tak pomyśloł, żech je zwiedawy, jeśli wypije dwie. Naloł jo mu piyrszóm, ale yny malutkóm a okomentowoł jo to, że uż je w czutorze na dnie. Hned mie opierdolił, aż przilejym, tak żech mu doloł. Ze spokojónym wyrazym prziłożił kelimek ku pijoku a przewrócił go do sebie. Potym se na mie z udziwiónym pohledym podziwoł, jako gdyby se mi prawie w tyn moment nad głowóm wytworziła jakosi aura. Jak my se wszecy do jednego zaczli chlamać, kromie Lajosza, kiery był w tyn wieczór taki abstynent, że z czutory ani wode nie chlastoł, tak nóm wszeckim nadoł do tych, co sóm wierne swojimu rzymiosłu od niepamiynci.
   Eszcze dłógo my se nad tym dusili śmiychym. Jak my se uż wyśmioli, tak jo przed wszeckimi naloł do czutory ostatnióm flaszke rumu. Rozlywoł jo to od sebie do lewa, ako idú hodiny. Za mnóm był hned na raji Aldar. Jak jo mu nalywoł, tak żech mu naznacził, aż przicióngnie ku sebie czutore. Aldar to do sebie wywrócił, podoł mi próznóm półke a fingowanie se precióngnył. Perfektnie pochopił situace, bo jak dalszóm półe wypił Grzibek a dochodzało ku napełnianiu Kowołowej półki, tak se mu jóm podarziło napełnić wodóm. Jo jóm Romanowi podoł. Tyn to bez jakichkolwiek pochybności do sebie kopnył, eszcze se aj wydechnył a potym bez rzeczi to po mie chynył. Kelimek se odymie odbił a dopadnył na kamiyń. Wznikła w nim prasklina. Także jo na ty cypowiny dopłacił. Czutore se nóm uż potym w klidu podarziło wypróźnić. Jak my dopili, tak prawie nóm zaczła wrzić woda na czaj, kiery my wychlemstali roz dwa. Potym nasledowało warzyni jaskiński wieczerze.
NOC III
   Do kotła my nawalili wszecki kónzerwy z fazolami a nakroli morowo cebule. Przi przigrzywaniu se główny miyszacz wienowoł asi czymusi inszimu a przipolił to. Óno to ale stejnie było abnormalnie gynste, tak my tam dololi wody. Po 10 minutach my obkliczili kotlik. Bagry yny tak dzwóniły. Jak było słyszeć ostatni uder bagru o plech, tak to był sygnał  ku tymu, że uż dzisio ni mómy co jeść a trzeba se gotować ku spaniu. Pod slidy a celty my nachybali grubszóm warstwe liścio a rozcióngli spacaki. Mie wyciśli spać ganc ku ścianie, tak żech se od zimnej skały odizolowoł rukzakami. Do spacaku jo narwoł deke a porzóndnie jo se zaoblyk. Yny Lajoszowi żech pojczoł teplaki, bo ón mioł swoje galaty durch mokre. Niż my zalegli, tak my eszcze zakurzili. Jak ogiyń uż yny tak tloł, tak se każdy nasukoł do spacaku. Jo eszcze ni móg usnyć, tak żech se rozjimoł pozorowanim wychodu z jaskinie. Wypadało to tak, że Anioł zarowno rozmyśloł nad czimsi podobnym, bo z niczego nic mu wyleciało z zarośniónej tlamy:
- Hoszi, co by my robili, gdy bytak teraz zwyrchu zjechały żelazne krota?

   Była to fakt otazka na nobelowóm cene. Jo to zaś całe skoro przeżiwoł. Fórt jo se ni móg spómnieć, co mi ta jaskinia eszcze przipómino, aż mi to naroz pinkło do głowy. Było to miejsce, zkiyl ryczoł drak na princa Bajaje. Było to tak autentycki, że żech był strasznie spokojóny z tym, żech na to prziszeł, aż żech wedle Grzibka, kiery mi charczoł do ucha, usnył. Śniło se mi o tym, jak bojujym z drakym od potoka. Był to zoufaly boj a do tego wszeckigo hóczała woda a drak abnormalnie ryczoł. Ty zwuki strasznie do sebie zapadały, że ich od sebie nie szło rozeznać.
MICZMASZ

   Obudził jo se. Zpoczóntku żech ani nie wiedzioł, kaj jo je. Ale jak jo se rozpamiyntoł, tak żech se podziwoł, kiela je godzin. Szatlawa uż była cało oświycóno a człónkowie naszi wyprawy se jedyn po drugim budzili. Było osiym godzin. Noc była abnormalnie ciepło. Był żech durch przepocóny. Pómału my jedyn po drugim wylyzowali z pelechu a przewlykali se. Naroz było słyszeć z daleka jakisi głosy, kiere se przibliżowały pod nas. Byli my z tego dość przekwapióni. Rachowali my z tym, że w tych kónczinach nie uwidzimy żiwej dusze. Jak uż to było dość blisko, tak my se przipliżili ku wychodu z jaskinie a pozorowali ich tamstyl. Były to asi dwie rodziny z dzieckami. Óni se zastawili a prawie ukazowali swojim ratoleścióm tóm dziure, zkiyl my se dziwali na nich a uwidzieli nas. Chwile my se na sebie bez rzeczi dziwali a potym my cufli zpatki do jaskinie.
   Była to tako zajimawo atmosfera. Jako gdyby jacysi wiedcy se wrócili o tysiónce roków zpatki a narazili by na neandrtalców, kierzi ich pozorowali ze stejnym przekwapiynim, jako óni nas. Ci praczłowiekowie potym ze strachu cufli zpatki do jaskinie. Za chwile my tam wysłali jednego pruzkumnika, zjiścić, czi tam jeszcze sóm. Jak konstantowoł, że ni, tak my słożili ogoniok, umył se kotlik, nabrała se woda do czutor a chytli my se warzynio. Piyrszi był na raji czaj. Cosi se upiło a wiynkszość se rozloła do próznych flaszek. Potym my do kotła nawalili wszecki możne druhi gulaszów co my ze sebóm mieli. Nakroli my do tego całóm plechówke lanczmitu a dopełnili kocioł skoro po kraje cebulóm. Jak to było nad ogniym, tak my przilywali podle potrzeby wody, aby se to nie przipoliło, bo to było abnormalnie gynste. Konecznie to było gotowe. Abnormalnie zdrowy miczmasz. Miało to tysiónc a jednóm chynć. Było to tajemstwi jaskinie a pomianowali my to jako gulasz z drótków do brezli. Jak zmiznył, tak każdy olizoł swój bager a schowoł go do bagla.
JASKINIORZE
   Stanyli my przed nowym problemym, kaj zaszijymy bagle, bo my mieli w planu przezkumać aspóń czynść doliny a głównie ty sztyrycecimetrowe wodopady. Aldar nawrhnył schować ich do tego kumina, co był nad nami.  Ale zjiścili my, że tam ni ma moc miejsca. Wyrzeszili my to tak, że my to wszecko zagrzebali do wielki kupy liścio, kiero była przed wchodym do szatlawy. Jo zebroł akurat bagel a to napełnił lanym, postrojym, fociokym, baterkóm a Aldarowym cancakym. Ku naszimu dobrodrużnymu wystrzelu my żodnego nie chcieli nucić. Nakóniec to dopadło tak, że Anioł z Lajoszym se od nas oddzielili z tym, że w bliskim okoli naszigo tabora przechladajóm jakisi jaskinie. Powiedzieli my jim zbogym a wyrazili proci próndu potoka.

   Za widna nóm wszecki ty przekażki, co my zdołowali wczora w wieczornych godzinach, przipadały o moc jednoduszszi. Jak my zdołali aj tóm dwanościmetrowóm drabine, tak hned tam nawyrchu było słyszeć ludzki głosy. Doszli my ku zataczce. Tamstyl było widzieć na kamiyniach jakisi osoby kole ognia, kiery mieli słożóny na wiynkszim bałwanu w toku potoka. Poznali my w nich naszich rannych gości. Prziszli my ku nim a słósznie pozdrowili. Óni nas też. Stoczili my debate na Javorníkowóm doline. Pochwolili my jich też, że se tu trufli lyźć aj z dzieckami. Były to trzi manżelski pary. Z debaty my zjiścili, że to sóm miejscowi jaskiniorze. Tyn jedyn pochodził z Prostějova a bywoł aj horolezec. Jak jo mu ukozoł swojóm wyzbroj, tak prawił, że my sóm kaskaderzi. Podle rzeczi mioł z horolezectwi wielki zkuszeności. Opowiadoł nóm swoje zażitki. Na chwile mie tam aj ucził draczóm smyczke, ale ni mioł zy mnóm uspiech, także na karkołómne kónski do dzisia poużiwóm ambulanczni wynzeł. Escze my se jim swierzili, że mómy dzisio w planu zdołać tamty wodopady a rozłónczili my se z nimi.
GRYMASA NA SKALE

   Za chwile my uż byli na samym zaczóntku Javorníkowej doliny. Ty sztyrycecimetrowe wodopady, to było cosi krasnego. A ty my chcieli zdolać. Obglóndli my sytuacyj. Nie było to wubec nic jednoduchigo. Wielki problem było zwladnyć uż yny piyrszi piyntro. To miało kole patności metrów. Beje dość ciynżki cały tyn pokus a okolice popisać, ale pokusim se o to.
   Jak z tych 15 metrów waliła woda, tak nejjednoduszszi miejsce na zdolani se zdało taki 3 metry wprawo od tego toku. Zaczinało to asi dwumetrowym lodowcym. Piyrszi lóz Aldar. Chytoł se kraja lodowca rynkami a przicióngoł se nawyrch, ku czymuż było trzeba poużić kolan a wubec całej szłapy. Jo to po nim zopakowoł. Potym to isto takich 9 m pokraczowało kapke miyni przikro niż kolmo. Teren był trowa a glina. Było trzeba tam lyźć po sztyrzóch a nikiedy se na tyn teren prziciść całym ciałym. Aldar se uż dostoł do tego miejsca, kaj zaczinała asi piyncimetrowo ściana. Zkuszoł tam lyźć, ale wzdoł to. Prawił, niech to piyrszi zkusim raczi jo. No a jo był hned do tego strasznie hrr. Óno wyglóndało to tak, że wygrane by było, gdybych se dostoł rynkami aspóń do tych sztyróch metrów od miejsca, kaj jo prawie mioł nogi. Tam uż potym była zwyrchu jakosi klada, kiero była zaprzóno o skalny wybieżek. Także ku ni se dostać, to by była viktorka. Ale co bóg nie chce, to człowiek nie zwladnie. Uż yny z tam tego miejsca, kaj my stoli, podziwać se nadół, była hruza. Ale to mi eszcze wtedy nie doszło. Zacznył jo se szkrobać nawyrch. Aldar se tam len tak tak dyrżoł szprajcnióny w rogu. Na dole czakali na dalszi pokyny Kowoł z Grzibkym. Był jo nogami tak asi meter a pół we wyszce. To znaczi, że mi ku kladzie chybiało zhruba 70 cm. U horolezców żech słyszoł z teoryje, że je ważne przi zdolawaniu jakisi ściany mieć fórt nejmiyni trzi styczne body. Dwie rynce a jednóm noge. Nieskorzi jednóm rynke a dwie nogi. A fórt to tak strzidać. Jak jo był nad bodym startu przibliżnie tych 13 metrów, tak mi selhoł tyn jedyn opierny bod a katastrofa była tu. Wystympek, kierego jo se palcziskami zachycił, se zkrusził a jo se zacznył sunyć dołu. Prziciskoł jo se ku ścianie, jak se yny dało. Palce jo na tyn kamiyń lepił tak silno, aż mie z tego chytała krzecz. Zacznył jo hónym rozmyślać nad tym, co by z tego były za nasledki, gdybych se zesypoł aż dołu. Przisiyngóm, że w tyn moment se mi promitło aj to, jak by se syncy w tyn moment  zachowali, gdybych se ku nim zesuł a zostoł tam leżeć gotowy. Doł jo do tego wszecki siły a snażił jo se, aby se mi ku sebie podarziło z tóm skałóm zrosnyć. Óno to do sebie cosi miało, ale rozhodujóncóm pómóc mi poskytnył Aldar, kiery hned wyraził nawyrch. Eszcze z celkem przistympnego miejsca mie chytnył za rynke a tym se mu aj podarziło zpómalić tyn mój posuwny pohyb a słożynim tych dwóch sił go ganc zastawić. Jak jo był z nejgorszigo precz, tak żech se cały rozklepoł. Mioł jo wielkigo lufta uż yny zeslyźć nadół ku Kowołowi z Grzibkym. Ci se fórt nieciyrpliwie pytali, czi uż majóm iść za nami. My im prawili, aż na to smolóm. Dziepro jak my byli na dole a mie se ulewiło, tak my im wyświetlili, co se wubec stało. Potym jo se od Aldara dowiedzioł, jak to wyglóndało z jego pohledu. Prawił, że lutuje tego, że ni mo w oczach fotoaparat. Za tyn snimek, co by zrobiło czami, by pry zyskoł strasznie wielki kapitał. Że takóm grymase pełnóm hruzy a śmiertelnego strachu eszcze nie widzioł w żodnym hororu ani w drastyckim filmu. Jak jo se duszewnie uż celkem uklidnił, tak my se rozhodli, że ty wodopady zkusimy zdołać z jakisi inszi stróny. Zaczli my kómbinować, ale byli my dość tak bezradni.
UNIK

   Wracali my se potokym dołu. Naroz my widzieli tóm skupinke, co my z nimi mówili, jak se szkrobióm po lewym brzegu nawyrch. Powiedzieli my se, że bedymy kopirować jejich ceste, tak my se zaczli szkrobać za nimi. Óni mieli dość wielki naskok, tak aby my ich nie dognali, musieli my czynścieji odpocziwać. Jo z Aldarym se strzidoł w niesiyniu bagla. Uż my wylyźli dość wysoko. Chcieli my se puścić do lewa a tam se kajsi dostać ku tym wodopadóm. Zjiścili my ale, że to tam ni ma wubec przistympne, tak my se dali doprawa. Jak my byli takich 90 metrów nad potokym, tak my szli a obdziwowali krasy kanionu zwyrchu. Był to taki krasny pocit spokojeności. Człowieku se zdać, że wszecko naroczne uż mo za sebóm a że teraz uż go ni może nic rozchybać ani przekwapić. Ale osud je howado a w tyn dziyń se zamierził isto yny na mie.
   Tak jo se tak rozjimoł nad tóm krasóm a u tego ruszoł nogami przi czim za mnóm przibywało cesty. Do tych harmonickich pohybów przibył jedyn, kiery mie strasznie wylynkoł a przekwapił. Je to cosi takigo, jako bywo w animowanych filmach. Gdosi idzie po chodniku a zwyrchu na niego zleci dóniczka. Jymu to wywiedzyni z miary ale zposobiła nagło przitómność cudzego przedmiotu. Zatym co mie wywiedzyni z miary zposobił nagły ubytek zawazadla o bardzo ważnym obsahu. A teraz se wżijcie do tego, że my byli w tej stometrowej wyszce nad potokym a brzyg kanionu był abnormalnie przikry. Zawazadlo se zaczło wzdalować nadół. Pokiyl to szło, tak jo za tym lecioł. Potym nasledowała tako trzimetrowo skałka a nad nióm doszło ku tymu, że fociok a baterka wypadła z braszny a waliły se to swojim smierym. Snażili my se sledować, kaj to skónczi swojóm emigracyj, ale szło uż yny uwachować to nejwiynkszi a to było samotne zawazadlo.
NALEZ

   Konecznie se to zastawiło. My zlazowali za tym dołu ku ostatni stopie. Eszcze, niż jo doszeł ku pytlu, w kierym był Aldarów cancak a moje lano z postrojym, tak żech naraził na baterke. Gorszi to wszak było z fociokym. Tego tam nie było nigdzi widzieć.  Było isto po nim. Chcioł jo Aldara ucieszić tym, aby se z tego nic nie robił,  głównie że mómy lano a baterke, ale raczi jo mu to z duwodów zachowanio swoji egzystencyje wubec nie mówił. Nasledowało chladani a zaglóndani za kaj jaki stróm. Konecznie słyszim Aldarowe – móm go! Wycióngnył go prawie z taki szpary, kiero wznikła miyndzy wiatrym powalónym strómym a samotnóm ziymióm. Podziynkowali my wiatru a zaczli my rachować szkody. Obal był dziynki narazu o twardy przedmiot załómany. Optyka wyglóndała nienaruszóno, ale zdało se, że cosi nie klapie po mechanicki strónce.
   Nieskorzi se to stejnie wszecko dobrze wywiyrbiło. Dukaz o tym, że fociok je w porzóndku, beje w tym, jeśli ty fotki, co my narobili po tym karambolu, wyndóm albo ni. Dzisio je przesnie miesiónc od tego wypadku a jo se akurat doslechnył, że filmy wyszły wybornie. Także je możne, że moja cestofantazmagoryczno reprtaż beje podłożóno fotodokumentami. Głównóm prziczinóm uniku zawazadla było uwolniyni se wynzłu, kiery spojowoł ucho z pytlym. O tym, gdo tyn wynzeł robił, se nie bedym rozpisować.
   Wylyźli my zaś za Grzibkym a Kowołym zpatki nawyrch. Wyświetlili my jim co a jak. Zgodli my se na tym, że tych negatywnych zażitków uż mómy od rana dość, także dali osud pokuszać nie bedymy. Sprubujymy se dostać czim jak nejrychlejszóm cestóm dołu. Za chwile my zaś widzieli z dalki jaskiniorzi, jak z dzieckami schodzajóm ku potoku. Chwile my poczkali, aby se nie myśleli, że jich pronasledujymy a pokraczowali za nimi. Musieli my dować pozór pod nogami, aby my na nich nie rozkulali kamiynie. Każdóm chwile my zastawowali, bo my se ku nim rapidnie bliżili. Jak se zastawili óni, tak my też. Musiało to być dość okate. Po ceście my narazili na krasny wodopad obrośnióny mechym. Tam my se napili a po próndu potoczka my se dostali ku naszimu potoku. Byli my przekwapióni, jak my nad nim widzieli aj naszóm  szatlawe.
O NIEDŹWIEDZIACH

   U potoka siedzieli jaskiniorze. Jak my szli kolem nich, tak my se jich spytali, jeśli nie widzieli naszich dwóch kómpanów. Że ni. Potym my jim poopowiadali, jak my se pokuszali wylyźć na wodopady a jak my chladali fotoaparat.

   Jakimsi zahadnym zposobym se nóm podarziło ztoczić debate na niedźwiedzie. Óni nóm prawili, że se tu roz za czas niedźwiedzie aj ludzióm ukożóm. Tyn jedyn Słowiok na nas spuścił takóm historke. Szeł roz jedyn opity horár przez las do hajenki a naraził na brtnika. Ón pry był chłop abnormalnie zdrowo stawiany. Woził pry 50 kg. Jak je znómo, z alkoholym rosnóm aj ramióna a ón se myśloł, że ich mo taki szyroki jak odewrzite wrota od garaże. Tak tego niedźwiedzia napadnył. Od tego, aby nie zostoł rozszarpany, go zachrónił jego kolega, kiery szeł za nim. Usłyszoł krawal, hónym przibiegnył na miejsce czinu a niedźwiedzia zastrzelił. No a postih za to był taki, że zacwakali za uśmiercyni brtnika 60 000Kčs. Pry to je bieżno taxa. Nieskorzi lutowali tego, że to nie zagrali jako zastrzelyni szelmy w seboeobranie.
   Dalszi przibieh był o tym, że zapadni Nimiec mioł uż do przodku za waluty zapłacóny odstrzel. Czakali, aż przijdzie grizzli na nawnade. A prziszeł. Było to w wieczornych godzinach. Mierzoł, mierzoł, mierzoł, bo kajsi słyszoł “třikrát měř” a wystrzelił. Chachar se wywrócił a zostoł leżeć. Pry se mo po zasahu jakisi czas poczkać a potym dziepro przijść ku postrzelónymu. Nieciyrpliwy german aj przez wystrahe gojnych szeł do jego bezprostrzedni bliskości. Jak był u niego a zacznył go macać, tak tyn wyskocził a przeszeł do kontrataku. Gojni go starczili zastrzelić, ale german przezto uciyrpioł jakisi to zraniyni. Jak leżoł we szpitolu, tak mieli wszecy strach, że ich zażałuje za to, że mógli wubec takóm sytuacyj dopuścić. Ale zmylili se. Tyn jak wylóz ze szpitola, tak jim strasznie dziynkowoł za nadherny zażitek. Tóm skure, pazury a zymby pry mo w rajchu porozwieszane dóma po ścianach a każdymu ukazuje jizwy z trofejami jako pamióntke ze zapasu na żiwot a na śmierć z niedźwiedziym.
   Jo im na opłat powiedzioł, jaki mieli zkuszeności z niedźwiydziami nasi ludzie w Beskidach. Jednóm dobóm pry u nas rzadziły trzi taki szelmy. Bacza na Kozubowej zabijoł owce a przipisowoł to na uczet brtnikóm. W Oldrzichowicach zaś rodzinka zbiyrała borówki. Uż ich miała nazbiyrane pełne kible, jak tu naroz z krzoków wylecioł ze strasznym rykym niedźwiydź. Rodzina se rozuciykła na wszecki stróny. Niedźwiydź pozbiyroł kible z borówkami a wio do embeczka. Schowoł kożuch do auta aj z pełnymi kiblami a pojechoł. Historka miała ocziwidny uspiech, bo sie tymu strasznie śmioli.
PRZIPRAWY
   Potym my se z nimi rozłónczili. Óni pokraczowali dołu po smieru potoka a my wylyźli nawyrch do jaskinie. Tych dwóch brzynów tam eszcze nie było. Zkóntrolowali my, czi nóm żodyn nie grzeboł w skryszi. Zjiścili my, że ni a prawie w tyn moment se objewił Anioł z Lajoszym. My ich witali, jak gdyby my se całymi tydniami nie widzieli a zdzielowali my jim nasze zażitki. Óni nóm zaś opowiadali swoje a prziznali se, że nas całóm dobe, co my se bawili z jaskiniorzami, sledowali. Pry tam kajsi nawyrchu objewili paradnióm jaskinie. Lajosz hned do ni zwerbowoł Aldara z Grzibkym. Jo z Kowołym jeszcze po tych dwóch nieprzijymnych zażitkach dostoł szmak na zlaniowani. Naszim cilym było zlanić cały tyn skalny prostor nad wchodym do jaskinie.
   Eszcze jo se nie zminił o tym, że wprawo od wchodu był taki miynszi wodopadek. Woda padała z taki siedmimetrowej wyszki. Wydali my se z Kowołym proci próndu potoka. Jak my naszli nejprzistympniejszóm ceste nad naszóm szatlawe, tak my jóm hned znieużili. Jak my byli nawyrchu, tak tamstyl Anioł wyglóndoł ganc miniaturni. Teren tam był taki, że od tego strómu, kaj my stoli, tak był ku klenbie jaskinie abnormalnie szikmy spad pokryty liściami. Lyźć tam bez lana by było gotowe szalyństwo. Potym dziepro pokraczowała skała. Prawił jo Aniołowi, że chybiym lano. Jego zadanim było odpowiedzieć czi dopadło na ziym albo ni. Zachynył żech. Cosi na mie hulakoł, ale fakt nie było rozumieć, bo to było daleko. Był tymu na winie aj hukot potoka. Konecznie se nóm podarziło domówić. Lina na ziym pry nie dosióngła. Tak żech był eszcze donucóny zeslyźć o kónsek niżi ku ostatnimu przistympnymu strómu. Na drugi kóniec jo uwiónzoł patyk a ciepnył to dołu. Anioł doł sygnał, że to je w porzóndku.

ZLANIYNI II
   Zacznył jo se nawlykać do postroja. W miyndzyczasie se wrócili Aldar z Grzibkym a Lajoszym z wyzkumnej wyprawy. Aldar hned sióngnył po fotoaparat a testowoł,  jeśli mu foci. Jo zlazowoł prawie dołu. Yny że zamiast abych se dostowoł nad jaskinie, tak mie to brało przimo nad tyn wodopad. Z tym lanym to je stejne jak z kiwadłym u godzin. Cióngnie to człowieka we zwisłym smieru a jo se zaś napotrzeci kapke przerachowoł. Był jo donucóny zjyżdżać prosto do toku wody. Też jo krasnie zmoknył. Woda tak yny na mie zwyrchu waliła a lano było durch napite. Popiyrszi w żiwocie jo zacznył pochybować o jego pewności, bo sie mi zdało strasznie poddajne. Mioł jo strach, że se przerwie.
   Jak jo był na pewnej ziymi, tak żech se pierónym oddechnył. Kowołowi żech nejpiyrw ślubił, że tam nawyrch za nim wylezym aj z postrojym a że to zlani aj ón. Jo potym odepnym lano a zyndym to oklikóm zaś dołu. Ale po tej zkuszeności jo mu doł raczi nawyrch wiedzieć, aż to lano odepnie a zwinie a przijdzie za nami zpatki pieszo. Szeł jo mu ze solidarity naproci a bardzi jo se mu omówił, aby nie był nasztwany, ale lano uż było tak mokre, żech mu nie wierził. Jakotako to zebroł.

OPUSZCZYNI DOLINY
   Doszli my ku partyji a odmaskowali pinkle. Nachynyli ich na sebie, rozłónczili se z naszim przistrzeszkym a wyrazili my po próndu potoka, aby my czim jak nejwczasi opuścili Javorníkowóm doline. Cesta uż przebiygała w klidu a po dwóch niecałych godzinach my stanyli u wychodu z kanionu. Zmiyniła se krajina. Kóniecznie my zaś po dłógi dobie uwidzieli rowine. Mie była aj wzocno ta cywilizacyj w podobie cesty a po ni jeżdżóncych aut.

   Stanyli my przed nowym problemym, kaj strowimy dzisiejszóm noc. Ale na wyrzeszyni tego problemu my mieli abnormalnie wiyncej czasu niż wczora. Przi głównej ceście my na chwile zastawili a domówiali se, kaj wubec pujdymy spać. Kajsi daleko se nóm uż nie chciało smyczić. Ale w bliskości barewnego obywatelstwa strowić noc se nóm też moc nie chciało...

   Dalszim takim aspektym było to, że my za ostatni dwa dni zażili isto moc wzruszujóncego, tak my se też od tego chcieli odpocznyć. Yny to, że uż nie było słyszeć szumu potoka a było kole nas strasznie moc miejsca, było uklidniujyncym balzamym na nasze nerwy. Przeszli my przez tyn potok, kaj Kowoł wczora wypłosził jelynie a tam my nakukli do starego dziurawego sałasza. Był prózny a nie było w nim nejcziścieji.
WEGET

   Potym my wyszli asi 10 minut nad niego a kempli my do trowy. Każdy schynył rukzak a zrobił se czim jak nejwiynkszi pohodli. Teraz se z nami zaczła krasnie zagrować unawa. Na mie prziszeł taki lhostejny pocit. Yny tak leżeć jako czernoch a ani se nie ruszać. Mioł jo wyzute kanady a luftowoł se nogi. Oczi u tego zawrzóne. Słóneczko, choć to uż było kolem sztwortej popołedniu, fórt pieknie świyciło a przipiykało. Mie naroz cosi zaczło połechtować pod nosym. Nejpiyrw jo se myśloł, że to je mucha, ale zmylił jo se. To tyn przeżrany dobytek Lajosz mi trowskym jeździł pod nosym. Jak zjiścił, że mi to ni ma moc sympatycki, tak go to wyprowokowało ku dalszi czinności. Potym uż mu nie starcziła trowa, ale musioł se uż nónść aj patyk a fórt dodziubowoł. Jo se tymu dodziubowaniu snażił ugibać. Jak mi buchły nerwy, tak żech mu go zdrapił a złómoł. Ale stejnie mi to nie pómógło, bo ón se hned naszeł dalszi a ku tymu wszeckimu se tam eszcze zacznył przisrować Grzibek. Jo był tak lyniwy, że kromie tego, abych se tymu ugiboł, tak żech nic inszigo w swoji obranie nie podniknył.
   Po jakisi chwili tego niechali a Grzibek se rozhodnył, że pujdzie w okoli przezkumać teren na możności noclegu. Za takich dwacet minut se wrócił z próznóm. Eszcze dłógóm chwile my łachowali a po delszim przemówianiu jedyn drugigo my se pómału podźwigali, zrobili se o jakisi tyn bagel ciynżejszi a z dudranim wyrazili do kopców.
NOC IV
   Za chwile my narazili na leśnóm ceste. Smyczili my se po ni asi dwacet minut do wyrchu. W lesie wedle cesty my miyndzy strómami objewili krasnóm ploszinke posłanóm liścim. Hned my se tam utaborzili. Byli my spokojni z tym, że nas tam żodyn ni może tak lehko przekwapić. A też aj to jutro nie bedymy mieć nejdali ku autobusu. Pochladali my jakisi ty kamiynie na ułożyni kolem ognia a nanosili drzewa. Jo z Grzibkym skocził nadół ku potóczku po wode. Jak my se wrócili, tak se za jakómsi chwilke zaczło sćmiywać. Rozcióngli my na ziym slide, na nióm jakisi ty celty a spacaki. Potym my se kapke zbywali, gdo beje społ na kraju a gdo w postrzodku. Aj to se nakóniec wyrzesziło.
   Za chwile uż praskoł ogiyń, grzoła se woda na polywke a jo se ku tymu pokuszoł grać na gitare odrhowaczki. Polywka była abnormalnie zdrowo. Drugi chod było leczo. Fest my se doprali. Po dobrym jedzyniu trzeba zakurzić. U tej darymności my rozebrali zażitki dzisiejszigo dnia a szli spać. W nocy był pierónym hyc. Tak żech se zpocił, żech se musioł aj cosi zewlyc. Sny jo nie zaregistrowoł żodne. Przed spanim było przijymne pozorować gwiozdy. Jednóm chwilóm było za nami słyszeć podejrzały jakisi praskot. Uż jo se przedstawił takóm horde Cygónów podobnóm zbójóm w Mrazíkovi, jak im Ivánek powyciepowoł klocki do luftu, ale fórt se żodyn z nich nie ukozoł. Podle wszeckigo to były sarny, kiere z nas też miały podobny strach, jak my z nich.  Rano my stanyli o pióntej a hned se pobalili wiecy. Anioł mioł problemy z poskłodanim celty do usarny, tak wynadoł nejmiynszimu czlenowi wyprawy:
- Ty zasrany Grzibku!
   My se od serca wszecy musieli zaśmioć jego niezaradności. Eszcze my zjedli “Ryby v tomatnom sauce” a wyrazili na ceste ku autobusu. Po ceście my narobili pore fotek we stylu “Rychlé Šípy”
DO POPRADU

   Jak my prziszli ku zastawce na muraňskim rynku, tak uż tam postowało pore mieszczanow. Prziszli tam aj dwo wandracy. Zjiścili my, że sóm z Karwinej. Chwile my z nimi podebatowali a uż tu syczały dwiyrze od busu. W autobusie my siedzieli porozchybowani  każdy na inszim fleku. Jechali my przez Czyrwónóm skałe do Popradu. Cesta trwała isto ze dwie godziny. Za mnóm siedzieli dwo wojocy a jedna dzieucha. Podle rzeczi jo usóndził, że tyn, co mu ta baba nie patrzi, je zalożak. Tyn, co to babsko dyrżoł kolem ramión, był zaklaďak, ale tłók jak Brno. Za całóm dobe przemówił isto yny trzi razy. Zato tymu zalożakowi a tej dzieuszi jechała tlama jak sie patrzi. Wtedy dziynki niymu jo widzioł popiyrszi w żiwocie czornego bociana. Zalożak prawił:
- Aha, čierný bocian. Skvost východoslovenského kraja.
Był nadherny. Konecznie Poprad.
EPILOG

   Dłógo my czakali na mistenki. Zbył eszcze aj czas na piwo. W nadrażni restauracyji był na ścianie nababrany jakisi surrealistycki obraz. Jo to zkrytyzowoł, ale Aldar to zacznył abnormalnie obhajować. W cugu my wlyźli do naszego kupeczka. Było tam pełno szpagatów, tak my jich tamstyl byli donucóni wyciść. Przisiednył se też tam ku nóm jakisi słowiacki starki. W kupeczku był abnormalni hyc, tak jo otworził okno. Tyn stary czobol tam zacznył cosi dudrać pod nosym we smyslu: zkurvenci zasraní špinaví a fórt to okno zawiyroł.
   Po ceście my rozebiyrali zażitki z czundru a starki tak yny z odewrzitym łepym posłóchoł. Nigdy żech eszcze nie słyszoł, ani nie czitoł o tym, żeby gdosi za takóm chwile, jako trwo cesta z popradu do Žiliny, tak zmiynił nazor. Tego nie dosióngła ani Božena Němcová v “Chýže pod horami”, kaj rzesziła wztahi miyndzy Czechami a Słowiokami. Ani Gogol w Mortwych duszach, kiery chcioł przewychować głównóm postać Cziczikowa. Ale nóm se to podarziło a przi tym my to wubec ni mieli w umysłu. Jak tyn starki wylazowoł w Žilinie, tak nóm wszeckim potrzepoł rynkóm a prawił, że nóm przeje eszcze strasznie moc takich zażitków a że takim ludzióm, jako sóm my, beje wdycki dyrżoł palce.
